Монгол Улсын Их Хурлын 2009 оны хаврын ээлжит чуулганы Хууль зүй, Эдийн засаг, Төсвийн байнгын хороодын 2009 оны 7 дугаар сарын 08-ны өдөр (Лхагва гараг)-ийн хамтарсан хуралдаан 10 цаг 00 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Х.Жекей ирц, хэлэлцэх асуудлын дарааллыг танилцуулж, хуралдааныг даргалав. 


Хамтарсан хуралдаанд ирвэл зохих Хууль зүйн байнгын хорооны 19 гишүүнээс 10 гишүүн ирж, 52.6 хувийн ирцтэй байв. 


Чөлөөтэй: Х.Баттулга, С.Баяр, Д.Оюунхорол, Ж.Сүхбаатар, Ж.Энхбаяр, Д.Тэрбишдагва, Ц.Мөнх-Оргил, Х.Тэмүүжин;


Өвчтэй: Э.Бат-Үүл;


Хоцорсон: Б.Бат-Эрдэнэ–0.10, Р.Гончигдорж–0.10, Б.Чойжилсүрэн–0.15;


Хамтарсан хуралдаанд ирвэл зохих Төсвийн байнгын хорооны 21 гишүүнээс 15 гишүүн ирж, 71.4 хувийн ирцтэй байв. 


Чөлөөтэй: Р.Амаржаргал, Д.Хаянхярваа, С.Оюун;


Өвчтэй: Н.Батбаяр, Ц.Даваасүрэн;


Тасалсан: Л.Гантөмөр;


Хамтарсан хуралдаанд ирвэл зохих Эдийн засгийн байнгын хорооны 21 гишүүнээс 14 гишүүн ирж, 66.6 хувийн ирцтэй байв. 


Чөлөөтэй: Г.Батхүү, Р.Буд, Г.Занданшатар, Д.Тэрбишдагва;


Өвчтэй: З.Алтай, Н.Батбаяр;


Тасалсан: Л.Гантөмөр;


Нэг. Өөрийн хөрөнгөөр гүйцэтгэн дараа төлөгдөх нөхцөлтэйгөөр хэрэгжүүлэх хаягжилтын нэгдсэн тогтолцоо, иргэний ухаалаг үнэмлэх төслийн тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан УИХ-ын дарга Д.Дэмбэрэл,  Монгол Улсын Засгийн газрын Тэргүүн шадар сайд Н.Алтанхуяг, Харилцаа холбооны зохицуулах хорооны дарга Б.Болдбаатар, Газрын харилцаа, барилга, геодези, зураг зүйн газрын дарга Ш.Батсүх, Улсын бүртгэлийн ерөнхий газрын дарга Л.Мөнхбаатар, мөн газрын хэлтсийн орлогч дарга н.Энхбаатар, Мэдээлэл, шуудан, харилцаа холбооны газрын орлогч дарга Ж.Бат-Эрдэнэ, мөн газрын хэлтсийн дарга А.Мөнхбат, Гадаад харилцааны яамны Консулын газрын дарга Д.Ганхуяг, УИХ-ын Тамгын газрын зөвлөх С.Доржханд, УИХ-ын Төсвийн байнгын хорооны зөвлөх Ё.Мөнхбаатар, Эдийн засгийн байнгын хорооны зөвлөх Ж.Батсайхан, референт Д.Цэцэгмаа Э.Ганболд нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг Монгол Улсын Засгийн газрын Тэргүүн шадар сайд Н.Алтанхуяг танилцуулав. 


Танилцуулгатай холбогдуулан УИХ-ын гишүүн С.Бямбацогт, Ц.Цэнгэл, О.Чулуунбат, Р.Гончигдорж, Ш.Сайхансамбуу, З.Энхболд, Э.Мөнх-Очир, Д.Загджав, Ц.Батбаяр нарын асуусан асуултад Монгол Улсын Засгийн газрын Тэргүүн шадар сайд Н.Алтанхуяг, Харилцаа холбооны зохицуулах хорооны дарга Б.Болдбаатар, Газрын харилцаа, барилга, геодези, зураг зүйн газрын дарга Ш.Батсүх, Мэдээлэл, шуудан, харилцаа холбооны газрын хэлтсийн дарга А.Мөнхбат, Улсын бүртгэлийн ерөнхий газрын хэлтсийн орлогч дарга Н.Энхбаатар нар хариулж, тайлбар хийв. 


УИХ-ын гишүүн Ш.Сайхансамбуу, Д.Ганхуяг, Ч.Хүрэлбаатар, Ч.Сайханбилэг, Ж.Батсуурь, Р.Гончигдорж нар санал хэлэв. 


Х.Жекей: - УИХ-ын гишүүн Ц.Цэнгэлийн гаргасан, Санал хэлэхгүйгээр шууд хэлэлцэх асуудлаа шийдье гэсэн горимын саналыг дэмжиж байгаа гишүүд гараа өргөнө үү. 


Зөвшөөрсөн: 
19


Татгалзсан:

14


Бүгд: 


33


Гишүүдийн олонхийн саналаар горимын санал дэмжигдлээ.  


Өөрийн хөрөнгөөр гүйцэтгэн дараа төлөгдөх нөхцөлтэйгөөр хэрэгжүүлэх хаягжилтын нэгдсэн тогтолцоо, иргэний ухаалаг үнэмлэх төслийн тухай УИХ-ын тогтоолын төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
14


Татгалзсан:

17


Бүгд: 


31


Гишүүдийн олонхийн саналаар дэмжигдсэнгүй..  


Байнгын хорооноос гарах санал, дүгнэлтийг УИХ-ын гишүүн Д.Зоригт УИХ-ын чуулганы нэгдсэн хуралдаанд танилцуулахаар тогтов. 


Хамтарсан хуралдаан 11 цаг 45 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Х.ЖЕКЕЙ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 2009 ОНЫ 

ХАВРЫН ЭЭЛЖИТ ЧУУЛГАНЫ ХУУЛЬ ЗҮЙ, ЭДИЙН ЗАСАГ, ТӨСВИЙН БАЙНГЫН ХОРООДЫН 2009 ОНЫ 7 ДУГААР САРЫН 08-НЫ ӨДӨР (ЛХАГВА ГАРАГ)-ИЙН ХАМТАРСАН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 10 цаг 00 минутад эхлэв. 


Х.Жекей: - Амрыг эрье. Төсөв, Хууль зүй, Эдийн засгийн байнгын хорооны 2009 оны 7 дугаар сарын 8-ны өдрийн хамтарсан хуралдаан ирц хүрэлцээтэй байна. Хамтарсан хуралдаанаа нээе. Хуралдаанд хэлэлцэх асуудлаа батлуулъя. 


Хэлэлцэх асуудал, Өөрийн хөрөнгөөр гүйцэтгэсэн дараа төлөгдөх нөхцөлтэйгөөр хэрэгжүүлэх хаягжилтын нэгдсэн тогтолцоо, иргэний ухаалаг үнэмлэх төслийн тухай тогтоолын төсөл хэлэлцэх эсэх. Энэ хэлэлцэх асуудалтай өөр саналтай хүн байна уу? Байхгүй байна. Хэлэлцэх асуудлаа батлах уу? Гар өргөе. Өөр саналтай гишүүд алга. Баталлаа. 


Хэлэлцэх асуудлын төслийн санаачлагчийн илтгэлийг Монгол Улсын Тэргүүн шадар сайд Н.Алтанхуяг танилцуулна. Н.Алтанхуяг сайдыг танилцуулга хийхийг урьж байна. 


Н.Алтанхуяг: - Эрхэм гишүүдийн өглөөний амгаланг айлтгая. Өөрийн хөрөнгөөр гүйцэтгэж дараа төлөгдөх нөхцөлтэйгөөр хэрэгжүүлэх хаягжилтын нэгдсэн тогтолцоо, иргэний ухаалаг үнэмлэх төслийн тухай танилцуулга хийе. 


2008 оны 2 сарын 27-ны өдрийн Монгол Улсын Засгийн газрын 78 дугаар тогтоолоор Монгол Улсад бүртгэл мэдээллийн нэгдсэн тогтолцоо бий болгох үндэсний хөтөлбөр, түүний хэрэгжүүлэх үйл ажиллагааны төлөвлөгөө, тэргүүлэх ач холбогдол бүхий төсөл арга хэмжээний жагсаалтыг баталсан юм. 


Монгол Улсын Засгийн газрын 2008-2012 оны үйл ажиллагааны хөтөлбөрт улсын бүртгэлийн нэгдсэн тогтолцоог бий болгож хөгжүүлэх, орон зайн мэдээллийн санд тулгуурласан зөөлөн дэд бүтцийг бий болгож, төрийн үйлчилгээний үр ашгийг дээшлүүлэх зэрэг зорилтуудыг тусгаж УИХ баталсан юм. 


Тэгээд энэний цаана бол хоёр ийм төсөл явж байгаа юм. Нэг нь хаягжилтын нэгдсэн систем. Энэ маань 16.6 тэрбум төгрөгийн өртөгтэй ийм төсөл. Энэ төсөл бол өөрөө 5 дэд төслөөс бүрдэж байгаа. Орон зайн мэдээллийн системийн дэд бүтэц байгуулах, Үндэсний дата төв байгуулах, паспорт хяналтын нэгдсэн сүлжээ байгуулах, Хаягжилтын нэгдсэн системийн хэрэглээ, үйлчилгээ нэвтрүүлэх, улсын бүртгэлийн ерөнхий газрын мэдээллийн цахим сан бүрдүүлэх гэсэн ийм 5 дэд төсөлтэй 16.6 тэрбум төгрөгийн өртөгтэй ийм зүйл. 


Хоёр дахь төсөл нь энэ дотор багтаж байгаа төсөл бол иргэний ухаалаг үнэмлэх гэдэг ийм төсөл байгаа юм. Энэ төсөл өөрөө 15 тэрбум төгрөгт босно гэсэн ийм тооцоотой ийм хоёр төсөл юм. 


Би тэгээд доторхи дэд төслүүдийг нь нэг их дэлгэрүүлэхээ болъё. Асуулт гарвал манай ажлын хэсгийн хүмүүс тэнд сууж байгаа учраас хариулах байх. Ер нь зүгээр энэ бол цаг хугацааны хувьд бас жаахан бид саатуулсан, удаасан ийм тал би. Одоо жил хагас гаруй болж байна. Бүртгэлийн төгөлдөржилтийн асуудлыг яриад. Тийм учраас энэ чуулганаар оруулаад энэ 31.6 тэрбум төгрөгийг л өөрийн хөрөнгөөр гүйцэтгээд, тэгээд буцаагаад ажлаа хийсний дараагаар, хүлээлгэж өгснийхээ дараагаар 3 жилд багтааж мөнгөө 30, 30, 40 гэсэн ийм хувиудаар улсын төсвөөс төлөхөөр ийм л хуулийн төсөл, тогтоолын төсөл танилцуулж байгаа юм. 


Ингээд анхаарал тавьсанд баярлалаа. Асуулт байвал бид хариулъя. 


Х.Жекей: - Н.Алтанхуяг сайдад баярлалаа. Ажлын хэсгийг танилцуулъя. Ажлын хэсэгт Н.Алтанхуяг – Тэргүүн шадар сайд, Б.Болдбаатар – Харилцаа холбооны зохицуулах хорооны дарга, Ш.Батсүх – Газрын харилцаа, барилга, геодези, зураг зүйн газрын дарга, Л.Мөнхбаатар – Улсын бүртгэлийн ерөнхий газрын дарга, Ж.Бат-Эрдэнэ – Мэдээлэл, шуудан, харилцаа холбооны газрын орлогч дарга, Г.Дэнзэн – Тэргүүн шадар сайдын зөвлөх, Д.Ганхуяг – Гадаад харилцааны яамны Консулын газрын дарга, А.Мөнхбат – Мэдээлэл, шуудан, харилцаа холбооны газрын хэлтсийн дарга нар байна. 


Энэ дотроосоо Ш.Батсүх, Л.Мөнхбаатар, Д.Ганхуяг нарыг дуудаарай. Тэр улсууд ирээгүй. Бусад нь ирсэн байна. 


Ингээд хэлэлцэж байгаа асуудалтай холбогдуулж асуулт асуух гишүүд нэрээ өгье. С.Бямбацогт гишүүн, Ц.Цэнгэл гишүүн, О.Чулуунбат гишүүн, Ш.Сайхансамбуу гишүүн, Ж.Батсуурь гишүүн, Э.Мөнх-Очир гишүүн, З.Энхболд гишүүн, Г.Батхүү гишүүн. Ингээд Г.Батхүү гишүүнээр тасалъя. Д.Одхүү гишүүн, уучлаарай. С.Бямбацогт гишүүн асуултаа асууя. 


С.Бямбацогт: - Энэ хаягжилтын нэгдсэн систем, иргэний ухаалаг үнэмлэх хийх энэ зорилгыг их дэмжиж байгаа юм. Өөрийн хөрөнгөөр гүйцэтгэн дараа төлөгдөх нөхцөлтэйгөөр хэрэгжүүлнэ гэж байгаа юм. Бид чинь сая Өөрийн хөрөнгөөр гүйцэтгэн дараа төлөгдөх нөхцөлтэйгөөр хэрэгжүүлэх төсөл арга хэмжээний жагсаалт гээд нэг юм баталсан. Энэ дотор энэ байхгүй байгаа. Тэгтэл энэ дээр ингээд харахад гэрээний төслийг захиалагч, гүйцэтгэг байгууллагууд Сангийн яамтай нэг бүрчлэн тохиролцоод байна гэсэн байна л даа. Нэг бүрчлэн тохиролцоод байна гэж. 


Бид чинь бол нөгөө өөрийн хөрөнгөөр эргэн төлөгдөх нөхцөлтэйгөөр ингээд төсөл арга хэмжээг хэрэгжүүлэхдээ сонгон шалгаруулалтаар хэрэгжүүлнэ гээд заачихсан байгаа. Тэгтэл энэ төсөл маань хойгуураа явж байгаад яагаад Сангийн яамтай гэрээ хийх хэмжээнд очсон явж байдаг юм бэ? Яагаад ингээд явж байдаг юм бол. Засгийн газрын хуралдаанаар ороод одоо УИХ-аар тогтоол батлуулах гээд явж байгаа юм. Ер нь ямар төслүүд нь ингээд Засгийн газрын хуралдаанаар ороод дэмжигдээд УИХ-аар тогтоолоор ингээд батлагдаад хэрэгждэг юм.


Ямар төслүүд нь сонгон шалгаруулалт гээд өөрийн хөрөнгөөр гүйцэтгэгдэнэ гээд ингээд тендер нь зарлагдаад ингээд будлиад яваад байдаг юм. Энэ ямар учиртай төсөл юм бэ? Яагаад ийм их Засгийн газар, УИХ батлах ёстой юм бэ гэдэг нэг асуулт байна. 


Хоёрдугаарт нь, энэ төслийг хэрэгжүүлэхэд шаардагдах хөрөнгийн эх үүсвэр, төсөл тус бүрээр нь ашиглалтад хүлээж авсны дараа эхний жил 30.0 хувь, дараа жил 30 хувь гээд нөгөө бас УИХ-ын тогтоолоор баталсан эргэн төлөгдөх нөхцөлтэйгөөр өөрийн хөрөнгөөр гүйцэтгэхэд эхний жил 50.0 хувийг нь гүйцэтгээд 50.0. 50.0 хувийг нь гүйцэтгээд 45.0 хувь гэлүү тийм нөхцөлтэй бид хийсэн шүү дээ. Санхүүжилтийг нь. Энэ өөр нөхцөлтэй юм. Эсвэл тендер байхгүй шууд гэрээ хийж байгаа болохоор нөхцөл нь ийм өөр байгаа юм уу? 


Энэ ухаалаг иргэний үнэлэх гээд бид яриад байгаа юм. Тэгээд 15.0 тэрбум төгрөгийг одоо 2 сая 700 мянган хүндээ хуваах юм бол нэг үнэмлэх нь одоо 6 мянга орчим төгрөгийн зардалтай юм уу даа. 6 мянга орчим. Хоёулаа байж 30 гаруй тэрбум гэж байгаа юм. Тэгээд нэг үнэмлэхтэй холбоотой мэдээллийг цахим хэлбэрт оруулаад одоо цахим үнэмлэх өгөх гээд байгаа юм л даа. Ингэхэд үндсэндээ ингээд нэг үнэмлэх дээр, нэг иргэн дээр одоо 6 мянга гаруй төгрөгийн зардал гарах юм байна. Өнөөдрийн манай нөгөө тэнэг үнэмлэх ямар зардлаар босдог юм бол? Нөгөө тэнэг үнэмлэх тийм ээ. Өнөөдрийн манай иргэний үнэмлэх. 


Бид чинь бас өвчтөний цахим карттай, төлбөрийн карттай. Тэр чинь бас ухаантай. Хэзээ өвдсөн юм, ямар эмчилгээ хийлгэсэн гэдгийг нь бүртгэчихдэг. Хэзээ ямар төлбөрөөр хаана ямар буудалд хонов, ямар хоол идэв, ямар өртэй вэ, ямар төгрөгийн зардал гарсан гээд бүгдийг нь бас бүртгэдэг юм. Тэр төлбөрийн картууд ямар зардалтай босдог юм бол бас. Энэ тал дээр бас тодорхой мэдээлэл өгөхгүй юу? Ийм 3 асуултад хариулт авъя. 


Х.Жекей: - Н.Алтанхуяг гишүүн хариулаад дараа нь ажлын хэсэг нэмж хариулах хүн байвал нэрээ хэлээд тэгээд хариулаарай. 


Н.Алтанхуяг: - Нэг ийм юм унших шаардлага гарч байгаа юм. Засгийн газрын хурал дээр гарсан юм. Ер нь ч тэгээд энэ ажлыг би намар хариуцсанаас хойш нэг асуудал үүсээд байгаа юм. Ямар юм болсон юм бэ гэхээр 2008 оны 2 сарын 27-ны өдөр Засгийн газрын тогтоол гарсан юм билээ. Тэрнээс 2 сар орчмын дараа буюу 4 сарын 18-ны өдөр Засгийн газрын 144 дүгээр тогтоол гараад энэ ажлыг та нар эргэн төлөгдөх нөхцөлөөр улсын төсвөөс санхүүжүүлэхийг Сангийн сайд, тэр үеийн Ч.Улаанд даалгасан юм билээ. 


5 сарын 24-нд бол Засгийн газрын Хэрэг эрхлэх газрын даргын 96 дугаар тушаалаар гэрээний төсөл боловсруулах ажлын хэсэг байгуулагдсан. Би жилийн өмнөх юм ярьж байна шүү. Дараа нь 6 сарын 20-нд гэрээг Боди, MCS компанитай байгуулж. Тэр үеийн баахан сайд дарга нар захиалагчийг төлөөлж байгуулсан юм билээ. Дараа нь 9 сарын 19-ны өдөр Сангийн сайд Ч.Улаанаас Засгийн газрын Хэрэг эрхлэх газрын дарга Н.Энхболдод бичиг ирсэн. Тэр бичиг дээр юу гэсэн гэхээр захиалагч, гүйцэтгэгч байгууллагын ирүүлсэн материал, зураг төсөл чинь тодорхой биш, санхүүжилтийг хянах бололцоо алга, гэрээ 2009 оноос эхэлж санхүүжилт авахаар тусгасан байгаа чинь журамд нийцэхгүй байна. Ийм учраас та нар энэ ажлынхаа нарийвчилсан задаргааг хий гэсэн агуулгатай бичиг 2008 оны 9 сарын 19-нд ирсэн байгаа юм. Ингээд одоо манай энэ Засгийн газрын үйл ажиллагаа эхэлж байгаа юм энэнээс хойш. 


Энэнээс хойшоо яасан юм бэ гэхээр зэрэг энэ нэг ажил зогсоод байна гэсэн бичиг энэ ажлыг хөдөлгөөнд оруулъя гэсэн бичиг С.Баярцогт сайдаас Ц.Нямдорж сайдад очсон юм. Тэр үед энэ бүртгэлийн асуудал чинь Ц.Нямдорж сайд дээр байсан юм. Өнгөрсөн жил 9 сард. Ц.Нямдорж сайд болохоор байж байж байгаад 12 сард наадах чинь Тэргүүн шадар сайдын харъяанд очсон учраас, 12 сарын 26-ны бичиг ярьж байна. Тэр Тэргүүн шадар сайдтай ярь гэсэн. Ингээд над руу ирж байгаа юм. Би ингээд 1 сарын 30-ны өдөр би бичиг явуулаад энэ ажлыг ер нь хөдөлгөөнд оруулъя. Нэг тийшээ шийдье. Иргэний ухаалаг үнэмлэхээ хийх асуудлаа шийдье гээд би одоо Ц.Нямдорж сайд руу бичиг явуулсан юм. 1 сарын 30-ны юм ярьж байна шүү. Ц.Нямдорж сайд бол миний өөдөөс бас тийм юм ярьсан. За Н.Алтанхуяг гуай наадах чинь бол одоо мөнгө цаас нь их ойлгомжгүй. Зарим шахааны маягын юм явж байгаа. Яг таны асуугаад байгаа шиг зарим компанитай урьдчилаад гэрээ байгуулсан юм шиг байна лээ гэсэн. Ингээд Ц.Нямдорж сайд дээр энэ асуудал бол өөрөө худлаа хэлсэн бол уучлаарай 3 сар байна уу саатаж байгаа юм. Тэр хооронд Ц.Нямдорж сайд надаас юу нэхсэн юм бэ гэхээр нарийвчилсан тэр задаргаагаа өг, яг наад мөнгө чинь юун задраад, нэг компьютер чинь ямар үнэтэй юм гэнэ вэ ийм юмаа өг гэсэн. 


Би энэ ажлын хэсэгт хэлсэн. Та нар одоо жил гаруй ажиллаж байж тэрийгээ хийгээгүй юмуу хаашаа юм өг гэсэн. Ингээд тэр мөнгө цаасных нь бүх нарийн задаргааг эд нар сууж хийгээд гаргуулж ирээд Ц.Нямдорж сайд руу очоод тэгээд Ц.Нямдорж сайд одоо нэг арван хэд хоногийн өмнө хариу өгсөн. Одоо явуулж болж байна. Одоо тогтоолын чинь үзэл баримтлалыг баталъя. Тэгээд арван хэдэн хоногийн өмнө одоо нэг зөвшөөрөл ирсэн учраас Засгийн газрын хурлаар өнгөрсөн долоо хоногт оруулаад тэгээд л орж ирж байгаа юм. Энэ процедурыг хэлж байгаа юм. 


Энэтэй холбоотойгоор, С.Бямбацогт гишүүний асуусантай холбоотойгоор, би ойлгохдоо ноднин жилийн 6 сард байгуулсан гэрээ гэдэг бол хүчингүй гэж ойлгож байгаа. Энэ ажлын хэсэг юу гэж ойлгож байгаа юм мэдэхгүй. Энэ чинь одоо Их Хурлаар батлагдаагүй, асуудал нь яваагүй байхад компанитай гэрээ байгуулаад хийнэ гэдэг асуудал бол байхгүй. Тэр ч агуулгаараа Ч.Улаан сайдаас ирсэн бичиг дээр энийг би үгүй гэсэн юм байна гэж ингэж ойлгож байгаа. Нэгдүгээр асуудал. 


Хоёрдугаарт, яагаад УИХ-аар орох ёстой юм гэхээр энэ бол улсын төсвөөс дараа төлөгдөх мөнгийг ярьж байгаа учраас энэ бол заавал УИХ-аар оруулж батлагдана. Тэгэхээр тэр нэг баахан замтай хамт оруулаагүй юм билээ. Энэ бол өөр асуудал. Нэлээн тулгамдсан асуудал. Бодлогын хувьд бол одоо УИХ заавал шийдэх ёстой, энэ Монголчуудын үнэмлэхийг ухаалаг болгох ёстой. Ер нь энэ бүртгэлээ цэгцлэх ёстой гэсэн ийм бодлого дээр байгаа бол энийг одоо бид хийх шаардлагатай. Тэгэхээр энэ мөнгө бол 31.6 тэрбум төгрөг бол бага мөнгө биш. Бага бишээс гадна энийг буцаж улсын төсвөөс төлөх учраас УИХ-аар оруулж заавал тогтоол болгож батлуулах ёстой. 


Гуравдугаар асуудал нь, 30, 30, 40 гэж тавьсан юм. Ер нь бол сая УИХ-аар батлагдсан хууль дээр бол, харин тэгэхээр саяны гарсан тогтоолоор бол байна шүү дээ, үгүй ээ үгүй өшөө нөгөө хялбархан нөхцөл өгчихөөд байгаа байхгүй юу. Бид болохоор энийг чи ажлаа хийж, бид бол хуучин нөхцөл тавьчихаад байгаа юм. Одоо бол Их Хурал энийг өөрчилсөн шүү дээ. Одоо бол нэг хэдэн хувийг нь хийж, 50, 45, 5 гэж өгдөг. Тэгээд энийг чинь бүр хамаагүй шахаж өгч байгаа юм. Бид засаг дээр ярьж байгаад энэ иргэний ухаалаг үнэмлэхийг зам барьж байгаатай адил хийж болохгүй байх. Ажлыг нь хийлгээд, дуусгаад хүлээж авчихаад эхний жил 30.0 хувийг нь, дараа жил 30.0 хувийг нь, тэгээд 40.0 хувийг нь гэдгээр ингэж Их Хуралд оруулъя гэсэн юм. 


Зүгээр энийг Их Хурлын гишүүд яриад өөрчлөх боломжтой. Тэгэхдээ би нэг юм хэлэхэд ажлаа хийлгэж гүйцээж байж мөнгөө өгөхгүй бол бас буруу болох байх гэж бодож байна. 


Дөрөв дэх нь энэ нэг ухаалаг, одоо байгаа нэг пластик картаас одоо их ухаантай болдог тухай нь та нар ярь. Хичнээн төрлийн мэдээлэл агуулна ч гэлээ. Хоёрдугаарт тэр нэг мөнгө төгрөгийнхөө харьцуулалтыг та нар хэл. Энэ ажлын хэсгийг бас жаахан хариуцлагатай ажил гээд байгаа юм. Одоо пластик карт чинь ямар үнэтэй юм, энэ чинь ямар үнэтэй болох юм, ямар ач холбогдолтой болох юм гэдгийг манай ажлын хэсэг хариулна. 


Б.Болдбаатар: - Харилцаа холбооны зохицуулах хороон дарга. Өнөөдөр Монгол Улсад ашиглаж байгаа төрөл бүрийн үнэмлэх, дэвтэр, паспорт, гэрчилгээ зэрэг иргэдэд үйлчилж байгаа 17 төрлийн ийм үнэмлэх, гэрчилгээ, янз бүрийн бичиг баримт байна. Тэгээд энэ дотроос иргэний пластик, ухаалаг үнэмлэх өөрөө 6500 төгрөгийн үнэтэйгээр иргэдэд олгогдож байгаа. 6500 төгрөгөөр. Өөрийнх нь өртөг нь. Бид энэ иргэний ухаалаг үнэмлэхтэй болсноор саяны дурдсан олон 17 төрлийн картуудыг нэгтгэх, тэдгээрийг хүн ашиглахад хялбар болгоод, үүний үр дүнд нийтдээ иргэд дээр одоо янз бүрийн байдлаар гарч байгаа 86 мянган төгрөгийн зардлыг тодорхой хэмжээгээр хэмнэнэ гэж ингэж ойлгож байгаа. 17 төрлийн үнэмлэх авахад иргэдээс нийтдээ 86 мянган төгрөгийн зардал гарч байна гэж. 


Х.Жекей: - Болсон уу? За С.Бямбацогт гишүүн тодруулах юм байна уу? 


С.Бямбацогт: - Тодруулъя. Сая Н.Алтанхуяг сайд хариулж байна л даа. Энэ ерөөсөө тэр жагсаалтад ороогүй бас яаралтай чухал учраас гээд. Энэ дээр ингээд танилцуулга дээр бичсэн байгаа юм л даа. Авилгалтай тэмцэх зорилгоо ргэж байгаа юм. Ер нь одоо авилгалтай тэмцэх зорилгоор гэсэн далбаан доор юм ороод ирэх юм бол их чухал болчихдог юм байна тийм үү. Ач холбогдолтой болчихдог юм байна. Тийм л учраас яаралтай бид батлах ёстой юм байна. 


Сая бас хэлж байна. Яахаараа ингээд УИХ тогтоолоо батлаагүй байж байхад гүйцэтгэгчтэй гэрээ байгуулдаг юм бэ? Энэ асуудлыг бид эргэж ярина гэж ярьж байна л даа. Ер нь бид яриад л өнгөрдөг ерөөсөө. Яриад л өнгөрдөг. Өнгөрсөн 11 сард Хятадын 300 сая долларын зээлийн хэлэлцээр С.Баярцогт сайд оруулж ирсэн. Оруулж ирсэн. 300 сая долларын зээл Засгийн газар 100 хувийн баталгаа гаргаж байгаа. Энэ 300 сая долларыг Засгийн газар 100 хувь өөрсдөө захиран зарцуулна, мэднэ гэсэн. Яг өнөөдөр хэрэгжээд явахдаа яг тухайн үед С.Баярцогт сайдын протокол дээр үлдсэн үгнээс ярьж байснаас эсрэг. 100 хувь эсрэгээрээ явж байгаа юм. Бүгдийг нь Хятадын ЭКСИМ банк мэднэ. Бүгдэд нь Хятадын компаниуд оролцоно гээд. Тэгээд ярихдаа, юм батлуулахдаа, Их Хурал дээр батлуулахдаа бид дараад нь тийм асуудал байгаа юм, тэгээд ингээд зохицуулна, ингээд нэг зохицуулна, энэ их зөв байгаа юм гэж ярьж байгаад батлуулчихдаг. Батлуулсны дараа хэрэгжихдээ шал өөрөөр хэрэгждэг. Одоо та тэгвэл энэ гэрээг цуцлах уу? Батлагдсан гэрээг. Эсвэл энэ дээр бид анхаарна гэж ярьж биднийг аргалж батлуулж авчихаад тэр гэрээ батлагдсан үеэс цааш хүчинтэй явах уу? Энэ дээр та нэг хариулт өгөөч. 


Түрүүн би дахиад асуулаа. Засгийн газар тийм үү, дуртай юмаа явуулдаг. Бүр Засгийн газар хуралдаад тогтоолоо гаргаад, УИХ-аар тогтоол гаргуулаад шахаж байгаад тэгээд явуулчихдаг Засгийн газар. Дургүй юмаа болохоор өө энэ болоогүй, энэ ач холбогдолтой биш гээд хойш нь тавиад байдаг. Нөгөө хямрал чинь хаа явж байна вэ одоо тэгээд. Хямралыг давах төлөвлөгөө чинь хэрэгжиж байна уу? Зөндөө олон хийх хэрэгжүүлэх ажлууд байгаад байна шүү дээ. Улсын төсвөөс ингээд эргэн төлөгдөх нөхцөлтэй гэхээрээ 30 тэрбум төгрөг байдаг, 31.0 төгрөг эргэн төлөгдөх нөхцөлтэй гэж байгаа юм. Өөрсдөө хөрөнгөө гаргаад хийх гэж байгаа юм чинь та нар ямар төсвөөс мөнгө авах гээд байгаа биш дээ батлаад өгчихгүй юун сүртэй юм бэ гэж хэлэх байх одоо аягүй бол. Энэ чинь эргээд л улсын төсвөөс мөнгө нь гараад төлөгдөнө шүү дээ. Ийм байдлаар ингээд яваад байх юм уу цаашдаа бас. Энэ хоёрт хариулт өгөөчээ та. 


Х.Жекей: - Нэмж хариулъя. Н.Алтанхуяг сайд. 


Н.Алтанхуяг: - Би ч хариулсан. Дахиад хариулъя. Ер нь бол 2008 оны 6 сарын 20-нд оруулсан гэрээ бол дарааллаараа бол хүчингүй юм. Хөөе С.Бямбацогт гишүүн. Энэ гэрээ бол хүчингүй юм. УИХ-аар орж мөнгө нь батлагдаагүй байхад компанитай гэрээ хийнэ гэдэг асуудал байхгүй. Хүчингүй гэж хэлж байна. Энэ дээр маргаад яах вэ. Ийм гэрээ байвал хүчингүй. Угаасаа мөнгө чинь байхгүй. УИХ-аар батлагдаагүй байхад ийм ажил хийдэг амьтан байхгүй байх. Тийм учраас энийг байхгүй гэж ойлгоно. Магадгүй УИХ-ын тогтоол дотор энэ асуудлыг заагаад өгсөн ч болно. Болохгүй гэх газаргүй. Дахиад гэдэг юм уу, одоо энийгээ шалгаруулаад ингэж хий гэсэн юм байх байх. 


Бусад Засгийн газрын хувьд бол чухал чухал биш гэж нэг их ялгаад байсан юм байхгүй. Энэ бол угаасаа Их Хурлаар ороод батлагдсан Засгийн газрын мөрийн хөтөлбөр дотор та нар тэр ухаалаг үнэмлэхээ хурдан хий гэсэн ийм заалт байгаа учраас энийг оруулж ирж байна. Ер нь бол энийг чухал дээр бол нэг их маргаад байх юм бол байхгүй л байх. Зүгээр 31.6 тэрбум төгрөг гаргаад ингээд хийнэ гэдэг дээрээ харин одоо задаргаа руу нь ороод яриа хөөрөө үүсгэх байх. Би сая процедурын хувьд хэллээ шүү дээ. Энэ процесс яаж явсаар байгаад жаахан тулгуу орж ирэв. Би зүгээр жаахан чуулган завсарлах гэж байхад тулгуу оруулж ирсэнд хүлцэл өчиж байна. Тэгэхдээ л процесс чинь явсаар байгаад л саяны миний уншсаны дагуу ингэж л орж ирж байгаа байхгүй юу даа. Энэ хэрвээ 3 сард шийдсэн бол 3 сард оруулаад л ирэх асуудал байсан. 


Тэгэхээр энийг одоо та бүхэн тал талаас нь яриад, мэдээж төгс төгөлдөр юм байхгүй л байлгүй яав гэж. Энийг манай ажлын хэсэг гэж нэг жил гаруй ажилласан хүмүүс байгаа шүү дээ. Сая одоо хариулж байгаа царай чинь. Би Засгийн газрын хурал дээр хэлсэн шүү дээ. Жил гаран ажилласан гээд байгаа юм. Хэдэн юмаа ерөөсөө ойлгомжтой ярьчихаж чадахгүй. Засгийн газрын хурал дээр нэг иймэрхүү л юм яриад байсан. Тэрийгээ л ярьж байна л даа. Надад тэр тоог нь өгчих л гэлээ. Би жаахан тайлбарлаж хэлмээр байна. 


Ер нь Засгийн газрын хурал дээр бас манайхан асууж байна лээ. Хэн хариуцлагыг хүлээх юм. Би тэгээд хэлсэн. Хариуцаж байгаа сайдын хувьд би хариуцлагаа хүлээнэ. Мэдээж энэ улсуудтай, энэ хэрэгжүүлэх хүмүүстэй бас хариуцлага тооцож ажиллана. Засгийн газрын хурлын тогтоол дотор юу гэж гарсан бэ гэхээр улирал тутам энэ ажлын явцыг Засгийн газарт танилцуулж байхаар тогтоолын төсөлд тусгасан байгаа. Ер нь Засгийн газар бол энэ чухал ажил учраас анхаарал тавиад хурдан хийе. Жаахан тулгуухан оруулаад ирлээ. Их Хурлын эрхэм гишүүд минь энийг үзэж хараад тал талаас нь яриад засаж залруулах юм байвал засаж залруулаад шийдээд өгөөчээ гэж хүсэж байгаа юм. 


Х.Жекей: - Ц.Цэнгэл гишүүн асуултаа асууя. 


Ц.Цэнгэл: - Баярлалаа. Тэгэхээр энэ С.Бямбацогт гишүүн нэлээн санал давхцлаа миний хувьд. Ер нь энэ өөрийн хөрөнгөөр дараа төлөгдөх нөхцөлтэй. Нэгэнт л Засгийн газраас бид 47 дугаар тогтоолыг гаргасан. Энийг хамтруулаад яагаад хийж болохгүй байгаа юм бэ? Ингэвэл бас нэг мөр болгомоор байх юм. Тэгэхгүй бол бас ахиад энэ өөр төслийг гаргаж ирээд л бас ингэж хийх ийм асуудал гарч ирж байна. 


Хоёрдугаарт, энэ дээр бол энэ шилэн кабелийн энэ үндсэн хаягжилтын нэгдсэн систем гэж байна шүү дээ. Энэ дээр бол яах вэ үндэсний ДАТА төв байгуулна. Энэ бол зүйтэй асуудал. Хэрэгслэлийн нэгдсэн системийн хэрэглэгээ, үйлчилгээ, орон зайн мэдээллийн дэд бүтэц бол хийгдсэн шүү дээ. Монгол Улсын 21 аймаг, нэлээн хэдэн сум бол шилэн кабелаар холбогдсон. Дэд бүтцийн салбарууд нь ерөнхийдөө хийгдсэн. 


Тэгэхээр энэ дээр бол бас энэ яг энэ одоо манай мэргэжлийн байгууллагууд, төрөөс одоо яг хэн нь ингэж шалгаж нарийвчлаад ийм үнэлгээ гаргахыг хэн яг энэ 31.0 дээр болоод байна вэ гэдгийг ямар байгууллага энийг хэлээд байна вэ? Энэ дээр миний ойлгож байгаагаар би энэ салбарт байсны хувьд нэлээн олон ажил нь хийгдсэн гэж надад харагдаж байна. Мэдээж яах вэ энэ төгс төгөлдөр энэ үнэмлэхтэй болох нь хэрэгтэй. Гэхдээ энэ үнэмлэхийг одоо бид нар хэдэн оноос билээ одоо бидний энэ хэрэглээд байгаа үнэмлэхийг одоо хүртэл бүрэн манай иргэд маань авч хэрэгжүүлж чадахгүй л байгаа шүү дээ. 


Тэгээд энэ бүх улсууд, 2.7 сая хүн дээрээ нэг бүрчлэн авч чадаагүй байхад ахиад одоо энэ 4 жилдээ багтааж бид чадах юм уу? Ямар зохион байгуулалтыг энд оруулах юм. Нөгөө сонгуулийн юу шиг, хороо хорин юугаар нь системтэй ажил явах юм уу? Тэгтэл энийг эргэн төлөгдөх гэхээр тэр ард иргэд нь. За тэр хүүхдийг нь хасах юм бол бид 10 гаруй мянган төгрөг болох гэж байна шүү дээ. Тэгэхээр энийг одоо хаанаас төлөх юм бэ? Тэр иргэд чинь энэ мөнгөө өгөөд авна гэдэг бол одоо бараг 30.0, 40.0 хувь нь өгч чадахгүй шүү дээ. Энэ дээр ямар дүгнэлт хийж оруулж ирж байгаа юм бэ? 


Мөн гүйцэтгэгчийг үнэхээр одоо энэ дээр бичсэн байна шүү дээ. Н.Алтанхуяг сайд бол тэр бол хүчингүй болсон гээд. Энэ дээр иргэний ухаалаг үнэмлэх, хаягжилтын нэгдсэн систем, ерөнхий төслийн хүрээнд санхүүжилтийн гэрээний төслийг захиалагч, гүйцэтгэгч байгууллагууд, Сангийн яамтай нэг бүрчлэн тохироод байна гээд энэ дээр биччихээд байна шүү дээ. Тэгээд энийг чинь одоо юу гэж ойлгох юм бэ? 


Та болохоор хүчингүй болоод байна гээд ингэж яриад байгаа юм. Ер нь ингээд яах вэ одоо тэгээд юм хийж байгаа компаниудыг дэмжих нь зүйтэй л байх. Гэхдээ энд бол ямар нэг тендерээр гүйцэтгэсэн, дотроо бас өрсөлдөөн явуулж байж л бид сонгодог шүү дээ. Ийм явуулсан баримт бичиг байдаг юм уу? Сонгосон, шалгаруулсан гэсэн ийм асуултууд байна. Дараа нь саналаа хэлье. 


Х.Жекей: - Н.Алтанхуяг сайд хариулъя. 


Н.Алтанхуяг: - Энэ УИХ-ын 47-той хамтруулаад гэдэг нь тэнд чинь баахан зам нээсэн шүү дээ. Технологийн хувьд тэр рүү оруулаад нэгтгэсэн ч болох л байх. Зүгээр яагаад хамтруулж тэр үед нь өгч чадаагүй гэдэг шалтгааныг би хэллээ шүү дээ түрүүн. 14 хоногийн өмнө л одоо жишээ нь энэ тогтоолынх юу гэдэг билээ, үзэл баримтлал нь одоо 14 хоногийн өмнө батлагдаж байгаа юм. Тийм учраас ингэж хоцорсон. 


31.6-г яг одоо хэн ингэж задаргааг нь хийснийг манай ажлын хэсэг хэл. Хоёрдугаарт нь, манай ажлын хэсэг тэр дэд төсөл гээд 5 төсөл байгаа шүү дээ. Нэг ийм ерөнхий мөнгөнүүд биччихсэн. Тэр дээрээ нэг тайлбар хийгээчээ. 


Дараа нь Б.Болдбаатараа чи одоо их муу хариулах юм. Та эртээд Засгийн газрын хурал дээр бас сануулга авсан шүү дээ. Одоо та нар тэгээд тэр үнэмлэх хийх эрх хэн хаанаас мөнгийг нь гаргах юм. Тэр шинэ үнэмлэх чинь өөрөө хэдэн төгрөг болж байгаа юм. Хуучин пластик чинь хэдэн төгрөг вэ гээд ингээд харьцуулаад сайн хэлээдэх л дээ. 


Х.Жекей: - Хэн хариулах гэж байна. Нэрээ, албан тушаалаа хэлээд хариул. 


Б.Болдбаатар: - Хаягжилтын нэгдсэн системд нийтдээ энэ төслийн хүрээнд 5 дэд төсөл хэрэгжүүлэхээр төлөвлөж байгаа. Монгол Улсад бүртгэл мэдээллийн нэгдсэн тогтолцоо бий болгох үндэсний хөтөлбөр гэж өнгөрсөн онд Засгийн газар баталсан. Энэ Засгийн газраас тухайн үедээ хамгийн тэргүүн ээлжинд хэрэгжүүлэх шаардлагатай төслүүдийг сонгон авч энэ хаягжилтын нэгдсэн систем гэдэг төсөл, иргэний ухаалаг үнэмлэх гэдэг төслийг хэрэгжүүлэх нь зүйтэй гэж тусад нь тогтоол гаргасан юм. 


Тэгээд хаягжилтын нэгдсэн систем төсөл дотор орон зайн мэдээллийн дэд бүтэц байгуулах гэдэг асуудал байгаа. Энэ орон зайн мэдээллийн дэд бүтцэд захиалагчаар нь Газрын харилцаа, барилга, геодези, зураг зүйн газар байгаа. Ингээд 5 төсөл тус тусдаа өөр өөр захиалагчидтай. Тухай тухайн захиалагч байгууллагууд үндсэндээ төсвөө гаргаж, түүнийг Сангийн яам хянаж ингэж гарсан тоо. Энэ эцсийн дүн нь бол. Энэ 31.6 тэрбум төгрөг бол. Энэ бол анх нэлээн өндөр тавигдаж байсан. Тухайн үедээ нэлээн танагдаж, нэлээн хасагдаж ингэж Сангийн яамаар хянагдаж ингэж орж ирсэн юм. 


Ц.Цэнгэл гишүүн хэлж байна. Шилэн кабелын сүлжээ, дэд бүтэц нэлээн бий болсон, шилэн кабелын сүлжээ нэлээн татагдчихсан. Эдгээрт хийсэн ажлууд байгаа. Тэр нь одоо ямархуу байдалтай туссан юм бэ гэж. Тэр дээр бол дэд бүтцүүдийг үндсэндээ ашиглана. Гэхдээ энэ тухайн төслүүд тус тусдаа өөр өөрийн онцлогтой, зайлшгүй хийх шаардлагатай ажлууд байгаа юм. Жишээ нь одоо Үндэсний хөгжил, мэдээллийн сан бүрдүүлэх гэж төсөл байгаа. Энэ дээр бид бүх Засгийн газрын мэдээллийн баазуудыг нэгтгэх, энэ сангийн үйл ажиллагааг эхлүүлэх энэ ажлууд энэ дээр туссан байгаа. 


Өөр паспорт, хяналтын нэгдсэн сүлжээ байгуулах гэж байгаа. Жишээ нь Монгол Улсын иргэд гадаад дотоодод зөрчих асуудалд хяналт тавих. Гадаадын иргэд Монгол Улсын хилээр нэвтрэхэд иж бүрэн хяналттай болох. Эдгээр байгууллагуудын, оролцдог байгууллагуудын хоорондын сүлжээний нэгдсэн сүлжээтэй болох энэ асуудлыг жишээ нь тусгасан байгаа.  


Хаягжилтын нэгдсэн системийн хэрэглэгээ, үйлчилгээг нэвтрүүлэх гэж. Өнөөдөр манайд үндсэндээ хаягжилтын систем байхгүй байгаа. Үүнийг бий болгох, түүнийгээ хэрэглэгээнд нэвтрүүлэх асуудлуудыг энэ төслийн хүрээнд нь авч үзэж шийдэхээр төлөвлөж байгаа. 


Иргэний бүртгэл, мэдээллийн төвийн цахим сан үүсгэх гэж төсөл байгаа. Энэ 1951-1989 онд, 1989-2008 онд цаасаар бүртгэгдсэн байгаа иргэдийн мэдээллийг цахимжуулж, цахим архив бүрдүүлэх ийм зорилготой төслүүд байгаа юм. 


Х.Жекей: - Асуултад тодорхой хариулаач нөхөд. 31.0 тэрбум төгрөгийг одоо юунд зарцуулах гэж байгаа юм бэ гэдгийг л тэр хавсралтад байгаагаа нэлээд тайлбарлаад өгөөч гээд байна шүү дээ. Сая Ц.Цэнгэл гишүүн асуулаа, С.Бямбацогт гишүүн асуулаа. Та нараас тэр нь гарч ирэхгүй байна шүү дээ. 


Хоёрдугаарт, тэр үнэмлэхийг олгохдоо яаж олгох юм бэ? Одоо олгож чадаагүй шахуу байгаа юм чинь дахиад шинээр яаж олгох юм бэ гэдгийг тэр ингэж ингэж олгоно гэдэг юмаа хэлчих хэрэгтэй байна шүү дээ. Тэгээд тэр Сангийн яамтай тохиролцоно гэдэг чинь юу юм бэ гэдгийг асуугаад байна шүү дээ. Энэ чинь ерөөсөө асуултын хариу гарахгүй байгаа учраас. 


Энэ Ч.Сайханбилэг гишүүн мэдээлэл өгье гэж байна. Тэгээд дараагаар нь асуугаад явъя. 


Ч.Сайханбилэг: - Гишүүддээ нэг зүйлийг хэлэх гэсэн юм. Би өөрөө энэ хуучин ажлаа хийж байхдаа энэ ажлыг санаачилж эхлүүлж байсан хүн. Энэ ажлын хэсэгт, ер нь энэ төсөл өөрөө бараг 3.5 жил болж байгаа. Би өөрөө энэ ажлын хэсэгт удаан ажилласан. Ерөнхийдөө мэдээллүүд байгаа учраас зүгээр уг нь саналаа хэлэхдээ хэлье гэж бодож байсан юм. Нөгөө гишүүдэд зөв мэдээлэл өгөх үүднээс манайхан бас жаахан яг хэрэгтэй асуугаад байгаа юмыг нь онож хариулахгүй байна л даа. Тийм учраас би товчхон мэдээллүүд өгье. 


С.Бямбацогт гишүүн, Ц.Цэнгэл гишүүн эд нар бол маш зөв асуудлыг хөндсөн. Энэ яагаад сонгон шалгаруулалтын журмаар явахгүй байгаа юм. Яагаад ийм асуудлууд үүсээд байна гэдгийг нь. Би харин гишүүн учраас би саналаа хэлэх маягаар ярьж байна. Тэгэхгүй бол зөв мэдээлэл зүгээр өгье гэсэн юм. 


Ш.Сайхансамбуу: - Х.Жекей даргаа, наад үг хэлэх улсуудыгаа жагсаалтаар явуул л даа. Дундуур хүн оруулаад яриулаад байх юм. Та жагсаалтаар нь гар өргөсөн юугаар нь явуулаач дээ. 


Х.Жекей: - Ч.Сайханбилэг гишүүн уг нь хүсэлт тавьсан юм л даа. 


Ш.Сайхансамбуу: - Хүсэлт тавьсан гэж. Хүсэлт тавих юм бол бүгдээрээ л тавина шүү дээ. 


Ч.Сайханбилэг: - Би саналаа хэлээд л ярих гэж байна шүү дээ. 


Х.Жекей: - Ц.Цэнгэл гишүүн тодруулах юм байна уу? 


Ш.Сайхансамбуу: - Та одоо дундуур нь хүн оруулаад битгий үймүүлээд бай л даа.


Х.Жекей: - За ойлголоо. 


Ц.Цэнгэл: - Ер нь тэгээд ингэмээр юм байна даа. Энэ асуудлыг нэг бүрчлэн намрын чуулганаар тендерийн тухай хууль шинээр хийх гэж байгаа юм байна. Энэтэйгээ уялдуулаад хийвэл яасан юм бэ гэсэн саналыг хэлмээр байна. Одоо энэ тодорхой хариулт гарахгүй байна шүү дээ. Яг хэдэн төгрөг гарах юм. Юу юун дээр орох юм. Хэн нотолсон юм. Хэн гэрээ хийсэн юм. Сангийн яамтай холбогдолтой юм хариулагдахгүй байна даа Н.Алтанхуяг сайдаа. 


Х.Жекей: - Хариулж байгаа улсууд. Тэр хариулаад байгаа хэн бэ? Нэрээ, албан тушаалаа хэлээд хариул. 


Ш.Батсүх: - Ш.Батсүх Газрын харилцаа, барилга, геодези, зураг зүйн газрын дарга. Тэгэхээр манайтай холбоотой 3.5 тэрбум төгрөгийн дэд төсөл хэрэгжих байгаа. Энэтэй холбоотой задаргаа ямар асуудал байгааг би тодруулж хариулъя. 


Тэгэхээр Ц.Цэнгэл гишүүн орон зай, мэдээллийн дэд бүтцийн асуудлыг ерөнхийдөө орон нутагт хийгдсэн гэж үзэж байх шиг байна. Орон зайн мэдээллийн дэд бүтцийн асуудал бол шугам татдаг, кабель татдаг асуудал биш. Тэгэхээр энэ бол ерөөсөө Монголд эхлээгүй байгаа. Өндөр хөгжсөн улс орнууд үндэсний орон зайн мэдээллийн дэд бүтцийн хөтөлбөр гэж том хөтөлбөрүүд 80-аад оны дундаас гаргаад өнөөдөр хүртэл их эрчимтэй хийж байгаа. Энэ бол шийдвэр гаргагч нарт шийдвэр гаргахад нь дэмжлэг үзүүлдэг газар зүйн мэдээллийн систем дээр тулгуурласан ийм тогтолцоо байгаа юм. Тэгэхээр энэ бол манайд бүрдээгүй. Газрын зургийн мэдээллүүдийг тоон хэлбэрт оруулаад тэгээд тодорхой хэлэлцэж байгаа асуудлаар газрын зураг дээр, дэлгэц дээр тухайн мэдээллээ харж болж. Тэрийг шийдэхэд дэмжлэг үзүүлдэг ийм тогтолцоо. 


Тэгэхээр энэний бэлтгэл ажилд бид зөвлөх үйлчилгээн дээр 287.8 сая төгрөг. Тоног төхөөрөмж дээр 2 орчим тэрбум төгрөг. Зургийн боловсруулалтын их нарийн тоног төхөөрөмжүүд байгаа юм. GPS-ийн суурин станц байрлуулах, 3 газар байрлуулах 250.5 сая төгрөг. Салбарын байгууллагуудын өндөр хурдны сүлжээнд холбох 255.7 сая төгрөг. Өгөгдлийн санг гүйцэтгэж мэдээлэл оруулахад бэлтгэх 46.0 сая төгрөг. Координатын өгөгдлийг хөрвүүлэх программ хангамжийг Канадаас авна гэж байгаа юм. Энэ Мэдээлэл, харилцаа, холбоо, технологийн газар ерөнхийдөө Харилцаа, холбооны зохицуулах хороо шийдсэн байгаа. Энийг нь судалж үзээд бид оруулж болох юм байна гэсэн. Энэ программ хангамжийг бүрдүүлэхэд 100 орчим сая төгрөг. Оролцогч талуудыг өгөгдлийн сантай холбоход 40.7 сая төгрөг. Системийн туршилт хийхэд 69.9 сая төгрөг. Ингээд нийтдээ 3.5 тэрбум төгрөг манай хариуцсан хэсэг дээр төлөвлөгдөж байгаа юм. 


Бид сансрын зураг хоёр станцаас сонгож байгаад авах хэрэгтэй гэж төлөвлөсөн. Icones-ийн Quick board гээд хоёр өндөр нарийвчлалтай станцын зураг байдаг. Хуучин зураг авбал ямар байх вэ, шинэ зураг авбал ямар байх вэ гээд үнийг нь гаргасан. Жишээлэх юм бол одоо хуучин зураг Icones-ийн зураг авахад метр квадратын зураг 7.7 доллар. Quick board-ын метр квадратын хуучин зураг бол 16 доллар. Шинэ зураг нь Icones-ийнх 22 доллар. Quick board-ын 22 доллар гэсэн ийм үнэ тарифтай. Энүүгээрээ тооцоод бүх суурин газруудаа 50 километр квадратын хэмжээтэй ийм зураг авна гэж тооцоод бүх суурин газруудаараа жагсаалтыг нь гаргаад, үнийн жагсаалтыг нь гаргаад саяны хэлсэн үнэ мөргөж байгаа. Ингээд тооцсон байж байгаа. 


Х.Жекей: - Ажлын хэсэг нэг иймэрхүү юм анхаараач. Одоо энэ тогтоол дотор байж байгаа тэр 31.5 тэрбум төгрөгийн саяны тэр задаргаагаа гишүүдэд гаргаад өгчих. Дахин энийг чинь ярих юм бол нэлээн урт хугацаа болох гээд байна. Тэгээд тэр товч тавьсан асуултуудад хариулаач. Тэр Сангийн яамтай тохиролцох гэдгийг юу гэж ойлгох вэ гэж байна. Энийг хариулах хүн хариулчих. 


Тэгээд тэр дэд бүтэц хийгдсэн байгаа. Дээр нь нэмж баахан юм төлөвлөгдөж байна. Энэ одоо юу гэсэн үг вэ гэдэг дээр хариул. Тэр гарч ирсэнгүй. Тэгээд байгууллагын нэр асуугаад байна шүү дээ улсууд. Тэр урд нь тохироод, одоо тэр хийгдэж байгаа юм байна уу тэр байгууллагуудтай тохирсон юм гээд. Энэ гурван асуулт гарч ирэхгүй байна шүү дээ. Тийм учраас дараа асуух дээр тэрийг нэмээд хариулаарай. 


О.Чулуунбат гишүүн асууя. 


О.Чулуунбат: - Баярлалаа. Тэгэхээр ер нь Монголд ийм нэгдсэн системтэй болох цаг болсон л доо. Гэхдээ би зүгээр энэ төслийг хэрэгжүүлэх гэж байгаа төсвийн хэмжээ нэг л сэжигтэй санагдаад байх юм. Сая би бас тодруулж асуулаа л даа. Нэг картын үнийг 6 евро орчмоор тооцоолж байна л даа. Тэгэхэд манай энэ арилжааны банкууд дээр хэрэглэж байгаа VISA карт байна шүү дээ энэ чинь аягүй нарийн нарийвчлалтай, маш их нууцлалтай ийм картын өөрийн өртөг нь 70 центээс 1 доллартай байдаг юм. 


Тэгэхээр яагаад энэ манай энэ иргэний үнэмлэх, пластик карт 6 евро, дэлхийн хамгийн өндөр үнэтэй, нууцлалтай аягүй сложный гэж ярьдаг шүү дээ. Ийм карт нэг долларын өртөгтэй байдаг байна. Тэгэхээр би энд жаахан том бизнес төсөв дээр шахах гээд байна уу гэсэн ийм сэтгэгдэл надад төрөөд байна л даа. Тэгээд энэ төслийг ер нь арилжааны зарчмаар хийж болох ийм төсөл гэж би бодоод байгаа юм. Заавал энэ төсвөөс мөнгө төлөөд байх шаардлага байгаа юм уу? Дараа нь тэр картуудыг нь иргэд мөнгөө төлөөд л хөрөнгө оруулалтаа эргүүлээд авчихна. Энэ хөрөнгө оруулалтыг эргүүлээд төлчихнө гэсэн ийм л ойлголт байна л даа. 


Тооцоогоор хараад байхад 6 еврогоор бодлоо гэж бодоход бас л манай Засгийн газар аягүй муу менежер, бизнесмэн юм байна гэж надад бодогдоод байх юм. 31.0 тэрбум төгрөгийн хөрөнгө оруулалт хийчихээд тэр 6 еврогийн 2.7 сая картыг гаргаад алдагдалтай байхаар надад бодогдоод байна л даа. Тэгэхээр Засгийн газар маань ийм муу менежер байж болох уу? Энийг нэг хариулахгүй юу? 


Х.Жекей: - Н.Алтанхуяг сайд хариулъя. Манай ажлын хэсэг тэр хэдэн евро гэдгийг нь нэлээн сайн хариулаач. Зүгээр арилжааны нөхцөлөөр хийх юм бол сүүлдээ үнэмлэхийнх нь үнийг хянах боломжгүй болох байх. Энэ төсөл бол ийм хоёр хэсэгтэй юм билээ л дээ. Энэ Засгийн газрын хурал дээр өмнө нь нэлээн ярьсан юм. Анх эд нар хорин хэдэн тэрбум билээ, 24.0 тэрбумаар зөвхөн ингээд өмнөх Засгийн газрын үед бол 24.0 тэрбумаар зөвхөн энэ ухаалаг үнэмлэх хийе гэдэг ийм юм оруулаад болоогүй юм билээ. Тэгээд эд нар ямар юм болгосон юм бэ гэхээр 24.0 тэрбумаа 15.0 тэрбум болгосон юм. Ухаалаг үнэмлэх чинь 15.0 тэрбум. Тэр нэг баахан зөөлөн дэд бүтэц, одоо тэр иргэний бүртгэлийг цэгцлэх, цаасыг нь электрон хэлбэрт оруулах 5 жижиг дэд төсөл байна шүү дээ. Тэр чинь өөрөө 16.6 тэрбум төгрөг болчихоод байгаа юм. Би бол манай гишүүдийг илүү тэр лүү анхаарч хандаж асуугаач гэж. 15.0 тэрбум төгрөг бол яг л ухаалаг үнэмлэхэд зарцуулагдах юм. Ингээд нийлбэр нь 31.0 болчихоод байгаа юм. 


Манай тэр ажлын хэсгийн нөхөд энэ орон зайн мэдээллийн системийн дэд бүтэц байгуулах, үндэсний дата төв байгуулах гээд бараг 6.0 тэрбум төгрөг байгаа юм. Паспорт хяналтын нэгдсэн сүлжээ байгуулах гээд Гадаад харилцааны яаман дээр тэрбум төгрөг байгаа юм. Эд нарыгаа та нар нэг оновчтой нэг хариуцсан хүмүүс нь байвал тодорхой хэлчихмээр байгаа юм л даа. 


Тэр нэг ширхэг үнэмлэхийн үнийг судалгаа хийгээд та нар яагаад одоо 6, хэд гэж байгаагаа хэл дээ. Хариуцсан хүн нь хэн юм. 


Х.Жекей: - Ажлын хэсгээс хэн хариулах гэж байна. 


А.Мөнхбат: - А.Мөнхбат Мэдээлэл, шуудан, харилцаа холбооны газрын хэлтсийн дарга. Банкууд дээр хэрэглэгдэж байгаа карт бол хамгийн сүүлд Голомт банк гээд анхны чиптэй карт нэвтрүүлсэн байж байгаа. Өмнө нь хэрэглэж байгаа картууд бол бүгд соронзон туузтай буюу одоо технологийн хувьд, одоо бидний хэрэглэх гэж байгаа картаа 4 үеийн өмнөх ийм картыг ашиглаж байгаа. Тэгээд тэр бол одоо зах зээл дээрх үнэ, тэрийг хэрэглэдэг төхөөрөмж эд нарын үнэ бол харьцангуй буурсан байж байгаа. Одоо ажлын хэсэг дээр буюу Иргэний бүртгэл мэдээллийн улсын төв, хуучны төв дээр ярилцаад бидний тохирсон байгаа карт бол контакттай болон контактгүй хоёр төрлийн чипийг дотроо агуулсан. Тэгээд пластик полиэтилен материал болон нууцлалын 4 үе шаттай ийм зөвхөн иргэний үнэмлэхэд ашигладаг олон улсын ISO стандарттай ийм карт ашиглахаар ингэж төлөвлөж байгаа юм. Технологийн болоод, технологи нууцлал, тэгээд тухайн картын хэрэглээний төрлөөс хамаараад үнэ ийм өндөр гарч байгаа. 


Тэгэхээр энэ үнэ бол биднийг анх ажлын хэсэг ажиллаж байх үед ойролцоогоор 9 орчим евро байсан. Одоо 6 евро болоод дээрээс нь хоёр давхар чиптэй ажиллах боломжтойгоор ингэж хийгдэх ийм бүрэн боломжтой болсон. Тэгэхээр хоёр давхар чиптэй болж байгаагийн ач холбогдол цаашид бас иргэний үнэмлэхийг бүхий л төрлийн, Засгийн газрын төлбөр тооцоо болоод одоо иргэдийн банк, санхүүгийн салбар дахь төлбөр тооцоонд бас давхар ашиглах ийм боломжийг давхар бүрдүүлж байгаа ийм ач холбогдолтой юм. 


О.Чулуунбат: - Үнэ өртгийг нь хэл дээ А.Мөнхбатаа. 


Н.Алтанхуяг: - Банкны хэрэглэж байгаа картаас хамаагүй үнэтэй юм авах гээд байна гэнэ шүү дээ. Тэгэхээр ямар үнэтэй юм. 


А.Мөнхбат: - Одоо бол 6 евро гэсэн ийм тооцоо байж байгаа. 


Х.Жекей: - О.Чулуунбат гишүүн тодруулах юм байна уу? За тодруулъя. 


О.Чулуунбат: - Тэгэхээр энэ картын өртөг яаж ч тайлбарласан их л үнэтэй сонсогдоод байгаа юм. Манай зарим банкуудын чиптэй тийм картууд гаргасан шүү дээ. Жишээлбэл АНОД банк. Бас л нууцлалын зэрэглэл өндөртэй. Одоо бас сүүлийн зарим банкууд энийг хэрэглэж байгаа. Гэхдээ л өөрийн өртөг нь 2 доллар дотор бүрэн багтаж байсан байхгүй юу. Заавал монголчуудад тийм үнэтэй карт шахаад яах юм бэ. Тэгвэл ядахдаа VISA шиг нууцлалтай ийм зэрэглэлийн картыг нь ашиглаад эхэлж болдоггүй юм уу? Монголчууд чинь өшөө баян улс болж амжаагүй байна шүү дээ. 


Н.Алтанхуяг: - А.Мөнхбатаа хариул. Би яг нарийн юуг нь мэдэхгүй байна. Би ойлгохдоо бол түрүүн А.Мөнхбат хариуллаа шүү дээ. Банкинд хэрэглэж байгаа карт чинь бол би зүгээр бодоход багтаамжийн хувьд ч гэсэн, технологийн хувьд ч гэсэн үеэ өнгөрөөсөн. Чиптэй карт одоо яриад байгаа юм. Тэр бол манайхны ярьж байгаагаар та нар одоо тэр хэдэн гега юм уу, мегабайтаар нь ярь л даа. Одоо энэ иргэний үнэмлэхний чинь орох мэдээлэл бол арван хэдэн төрлийн маш их мэдээлэл орно шүү дээ. Банкин дээр хэдэн тоо л орно биз дээ. Тэр бол хямд байхаас өөр аргагүй шүү дээ. Ямар үсэг ч орохгүй шүү дээ тэнд. Хэдэн тоо л ордог юм байгаа биз дээ. 


Та нар ажлын хэсэг бүтэн жил ажилласан гэж байж тиймэрхүү юмыг нэг учрыг нь олоод хариулчихаач А.Мөнхбатаа. 


Х.Жекей: - Асуулт асуучихаад дараа нь горим руу орох уу? За Ш.Сайхансамбуу гишүүн асуучих. Тэрний дараа та горимынхоо саналыг хэлчих. Энэ чинь олон хүн нэрс өгчихөөд байна л даа. Тэгэхдээ сонсчихъё. 


Р.Гончигдорж: - Ийм шүү дээ. Горимын санал, Их Хурал Их Хурлынхаа ажлыг, Засгийн газар Засгийн газрын ажлыг. Гүйцэтгэлийн нарийн мэргэжлийн улсууд л мэргэжлийнхээ ажлыг хийдэг ийм журамд л баймаар байна. Одоо бүр сүүлдээ карт ямар технологитой, хэддүгээр үе юм, юу юм бэ гэдэг рүү хүртэл ороод байна. Болъё. УИХ бодлогын хувьд ямар захиалга өгч байгаа юм. Иргэний бүртгэлийн түвшинд бид ямар түвшинд хүрэх ёстой юм. Энэ иргэний бүртгэл болон энд ярьж байгаа энэ хөдөлгөөнт системүүд ямар ямар захиалга өнөөдөр манай Монголын хувьд хөгжлийн хувьд ямар захиалга байгаа юм. Тэрийгээ л. Ялангуяа Хууль зүйн байнгын хороо хамтарч хуралдаж байгаагийн утгыг би ингэж ойлгож байгаа. Тэгээд энэ нь эргэж төлөгдөх нөхцөл болоод төсөвтэй холбогдож байгаа нь Эдийн засгийн байнгын хороо хуралдаж байгаатай холбоотой гэж ойлгож байгаа.


Тийм учраас энэ рүүгээ л ормоор байна. Тэгэхгүй бол одоо чип карттай, чип картгүй. Тэр нь тийм системтэй, тэддүгээр үеийн гэдэг асуудал бол бид энэ хурал дээр ярихгүй. Биш болоод байна энэ. Би горимын санал гэдэг энэ. Их Хурлын Байнгын хороодын хэлэлцүүлдэг түвшний үйл ажиллагаа биш байна. Энийг нарийвчлах гэж байгаа бол тэрийг нь дараачаар нь яримаар байна. Бид ийм захиалга хэрэгтэй юм уу, ийм захиалгыг ийм нөхцөлөөр бид хийлгэх үү, үгүй юу гэдгээ л ярьж байгаа гэж ойлгож байгаа шүү дээ. Энэ рүүгээ ормоор байна дарга аа. Тэгэхгүй бол манай хурал бол наадам дөхлөө. Наадам дөхлөө бишээ чуулган хаах хугацаа дөхлөө, цаг үнэтэй байна шүү. 


Х.Жекей: - Тогтоол өргөн баригдсан. Тогтоолыг бид хэлэлцэж байна. Ийм учраас асуулт явж байна. Ш.Сайхансамбуу гишүүн асууя. 


Ш.Сайхансамбуу: - Баярлалаа. Тэгэхээр энэ уг хийгдэх гэж байгаа ажил нь одоо зүйтэй. Энийг одоо Монгол Улс хийхээс өөр арга байхгүй. Тэр хийх арга зам гэж нэг юм байгаа. Н.Алтанхуяг сайд ярьж байна. Тэр урд нь байсан гэрээ хүчингүй. Ер нь бол зүгээр энэ үнэмлэх, энэ ажлыг зохион байгуулж хийх тэр компани нь одоо Боди байна уу, MCS байна уу, одоо Жигүүр гранд байна уу, тэр нь ерөөсөө огт хамаа алга. Энд ерөөсөө хүмүүсийн сонирхож байгаа, гишүүдийн сонирхож байгаа ерөөсөө нийт энгийн иргэн ч байна уу сонирхож байгаа нэг л асуудал байна. 


Энэ 31.0 тэрбум төгрөг дээр л хамаг яриа, хардалт сэрдэлт байдаг л даа. Би хоёрхон юм тодруулъя. Нэгдүгээрт, эргэн төлөгдөх нөхцөлтэй хийнэ гэчихээд, за тогтоол ч бай, хууль ч бай ингээд гаргуулаад авч. Тэгээд одоо урьдчилгаа өгөөд эхэлдэг, төсвөөс. Нэгдүгээрт ийм юм хийгдэх үү, үгүй юу? Урьд нь байнга ийм зуршил тогтсон байж байгаа шүү дээ. Эргэн төлөгдөх нөхцөлтэй хийнэ гэж хууль, тогтоолоо хийлгэж авчихаад тэгээд төсвөөс урьдчилгаа гаргуулаад авдаг. Энэ одоо хийгдэх үү, үгүй юу? Би жишээ яръя. MCS, Боди эд нар бол хүчтэй, чадалтай, мөнгөтэй төгрөгтэй ийм компани. Мөнгө гаргаад хийвэл хийчих байх. Зүгээр яг энэ давтагддаг энэ зуршил хийгдэх үү, үгүй юу? Энийг одоо бүр яг тод хэлж өгмөөр байна. Төсвөөс урьдчилгаа өгнө. Нэг бол өгөхгүй гэдгийг энэ хоёрхон үгээр Р.Гончигдорж багшийн хэлж байгаагаар цагаа хэмнээд товчхон хариулаарай гэж хэлье. Ажлын явцад яаж хяналт тавих юм бэ? 


Хоёр дахь эцсийн нэг асуулт байна. Ерөөсөө одоо энийг ил тод байлгая. Хардалт сэрдэлтгүй ийм байя гээд одоо ийм жишиг тогтооё гэж ингэж яриад байгаа юм. 31.5 тэрбум улсаас гарах юм байна. MCS, Боди хоёр жишээ нь одоо яг хэдэн тэрбум төгрөг гаргаад эргээд улсаас мөнгө авах юм бэ? Энэ гаргаж байгаа зардал, олж байгаа орлогын ашгийг нь ил тод болгоод л өгчих. Өөр асуудал байхгүй. Нэгэнтээ энэ бизнес хийж байгаа юм чинь нэг их нуугаад байх юм байхгүй. Тэртээ тэргүй татвар дээр ил болж таарна. Энийг тооцоод энэ нийт гишүүдэд ил тод энэ тооцооны юм байна. Жишээлбэл, MCS 28.0 тэрбум төгрөг гаргаад л 38-ыг авах юм. Ингээд 3.0 тэрбумын ашигтай ийм бизнес гэдгийг тод ил тод болгоод өгчих. Өөр асуудал байхгүй. 


Х.Жекей: - Н.Алтанхуяг сайд хариулъя. 


Н.Алтанхуяг: - Би энэ Засгийн газар чинь хууль номын хүрээнд ажиллана шүү дээ. Тэгэхээр УИХ-аар оруулаад дараа төлөгдөх нөхцөлтэй гэж одоо тогтоол батлуулчихаад урьдчилгаа мөнгө өгнө гэж ерөөсөө байхгүй. Энэ бол ойлгох юм байхгүй. Хууль ийм учраас хатуу. Тэгж өгдөг гэж би мэддэггүй юм байна. Хууль зөрчсөн тийм юм байдаггүй байлгүй дээ даанч. 


Хоёр дахь тэр ашиг орлогыг би мэдэхгүй ээ. Тэр хэцүү байхаа даа. Манайхан 31.6 тэрбум төгрөг гэдэг нь 15 нь ухаалаг үнэмлэхдээ, 16.6 нь бусад дэд бүтцийг бий болгоход л гэж ингэж хэлж байгаа юм. Тэрнээсээ хэд нь ашиг болдог юм би мэдэхгүй юм. Өмнө нь байгуулсан гэрээ бол угаасаа тендерийнхээ хуулиар эх үүсвэр нь шийдэгдээгүй байхад байгуулсан гэрээг хүчингүй гэдэг агуулгаар би хэлж байгаа юм. Түүнээс биш тодорхой компаниудтай байгуулсан гэдгээр нь хэлж байгаа юм байхгүй. Дараа нь энэ тогтоол батлагдаад мөнгөний эх үүсвэр одоо баталгаатай дараа өгөх юм байна гэдэг нь тэр аж ахуйн нэгжүүдэд ойлгомжтой болсны дараа тендерээ зарлаад шалгаруулна. Тэнд ямар компани өнөөдөр шалгарахыг хэлэхэд хэцүү. 


Х.Жекей: - За ойлгомжтой. Я.Батсуурь гишүүн байна уу? Сая нэр өгөөд байсан. Э.Мөнх-Очир гишүүн гараад явсан байна. З.Энхболд гишүүн асуулт асууя. 


З.Энхболд: - Өөрийн хөрөнгөөр хийдэг нөгөө хууль удахгүй батлагдах байх. Тэгээд энэ хууль батлах бол хамгийн хялбархан ажил нь гэж байгаа юм. Энэ 20, 30 улс дампуурсан байна л даа. Яг энэ нөгөө төсөл хийх дээрээ. Энэ төслөө хийх чадвар байдаггүй учраас Засгийн газрууд нь хямдхан юмыг хамгийн өндөр үнээр авч төлсөөр байгаад. Тэгээд яг энэ нь хямдхан байна уу, үнэтэй байна уу, яг бодитой төсөл үү, үгүй юу гэдгийг нь хийхэд хүн хүчний туслалцаа Монголын Засгийн газарт их дутна. Яг тэр дээрээ та нар зөвлөгөө ав, мэргэжилтэй хүмүүс хөлсөлж авна. 


Одоо бид чинь нөгөө хуучин тендерийн хуульд зам барих гэж байгаа компани нь зургаа өөрөө хийдэг болгож нэг хэсэг үзсэн шүү дээ. Урд нь зургийн компани тусдаа байсан. Зургаа өөрөө хийхээр яадаг гэхээр хамаагүй өндөр өртөгтэйгөөр төлөвлөдөг. Тэгээд зургаасаа ашгаа биш нөгөө замаасаа ашгаа хэд дахин үржүүлээд авчихдаг ийм юм болсон учраас энэ техник, эдийн засгийн үндэслэл одоо зардал орлогын төлөвлөгөө хийдэг хэсэг нь энэ гүйцэтгэж байгаа компаниасаа тусдаа байх ёстой гэдэг нэгдүгээр гол зарчим байгаа. Энэ нь өөрөө хөндлөнгийн байгууллага байгаад үнэн зөв юм хийж өгсөн бол энэнийх нь дагуу тендер зарладаг Засгийн газар. Энэний дагуу хийгдсэн ажлыг хүлээж авна гээд. Тэгээд ахиад гүйцэтгэлийн хяналт байдаг. Тэгээд энэ олон шатуудыг менежмент хийхэд манай одоогийн засгийн газрын энэ нэг хэдэн байгууллагын хүмүүсийн хүчин чадал хүрэхгүй байгаа юм.


Тэгээд энэ төсөл өөрөө эргэлзээтэй учраас гишүүд ингээд олон асуулт асуугаад байгаа юм. Мэдээж энэ ажлыг хийх нь хэрэгтэй. 2012 оны сонгуулийн өмнө дууссан байх ёстой. Гэхдээ ямар үнээр вэ, ямар бүтэцтэй байх юм. Энийг хийгдсэний дараа ямар ямар асуудлуудаа шийдэж чадах юм бэ гэдэг ийм нэг техник, эдийн засгийн үндэслэлээ бид дахиж хийхгүйгээр энэ нэг хэдэн байгууллагын мэдэх мэдэхгүй хүмүүсийн хийсэн юм нь дээр 31.0 нь зөв ч юм уу, магадгүй 40 ч юм уу, эсвэл 20 ч юм уу мэдэхгүй шүү дээ. Энэ хүмүүст тийм ч ажил хийгээд тэрийгээ хариуцах үүрэг ч байхгүй улсууд. 


Тэгэхээр бид бол энэ системийнхээ техник, эдийн засгийн үндэслэлийг энэ дараагийн ажил хийхэд сонирхолгүй компаниар хийлгээд, ашиг сонирхлын зөрчилгүй тэдний энэ төслийг хийх гэж байгаа тэр MCS ч байна уу, Боди ч байна уу компаниудтай хамааралгүй компаниар хийлгээд, энэ хийлгэсэн юмыг хий гэдэг юманд бусад дараа төлбөртэй төсөл хийгддэг ийм юмаа өгөөд хийлгэхэд буруудахгүй гэж үзэж байгаа юм. Энэ чинь түрүүчийн Засгийн газрын үеэс сунжирсан юмнууд яваад байгаа учраас л толгой эргүүлээд байна шүү дээ. 


Нэгдүгээрт Н.Алтанхуяг сайдын одоогийн хэлж байгаа бол зөв байгаа юм. Урд талын гэрээний дагуу Засгийн газар ямар нэгэн хариуцлага хүлээхгүй. Тэр бол дууссан. Одоо харин техник, эдийн засгийн үндэслэлээ сайжруулах, улсын төсвөөс мөнгө гаргах гэж байгаа бол техник, эдийн засгийн үндэслэл, тэр замын зураг, төсвийн хууль хэлэлцэх болгонд бид нэг ярьдаг юм байгаа шүү дээ. Зураггүй барилга барихгүй л гэсэн. Тэр бол овоо сайн хэрэгжээд явж байгаа. Тэрэнтэй адилхан техник, эдийн засгийн үндэслэл нь зохих түвшинд боловсроогүй ийм төслийг санхүүжүүлэхийн би эсрэг байгаа юм. Энийгээ харин сайжруулаад оруулаад ирэх юм бол бусад нөгөө түрүүчийн баталсны жишгээр мөнгө өгөхөд болохгүй гэх юм байхгүй. Тэгээд мэдээж тендер зарлана. Хамгийн сайн гүйцэтгэгчээ шалгаруулна. Ийм л байр суурь байна. 


Тэгээд би энэ танилцуулга дээрээс ийм юм олж үзсэнгүй. Үнэмлэхийг тараах ажлын зардал гэж харагдахгүй юм. 2 сая, хэд ч байдаг юм, насанд хүрсэн хүн чинь сая 600 байгаа шүү дээ. Сая 600 хүндээ үнэмлэх хэвлэчихээд, овог нэрийг нь бичсэн. Тэр хүний чинь хурууны хээг авч таарах байх. Тэгэхээр гэрээр нь явж таарах байх. Сум, баг одоо очихгүй газар байхгүй. Тэр нэг техник ажлын зардал байгаа юм уу, үгүй юу гэдэг ийм нэг асуулт байна. Тэр өөрөө бас их мөнгө орно л доо. Тийм л юм хүлээж авахгүй бол сая 600 мянган үнэмлэхийг чинь хэвлэсэн шүү, чи өөрөө тараагаарай гэж Засгийн газарт өгчихдөг болох вий гэж бодоод байна. Тэгээд нэгэнт ажил хийлгэж байгаа бол дуустал нь хийлгэж аваад баталгааг нь аваад. Ажил нь будлих юм бол дараагийнх нь мөнгийг өгөхгүй байхаар ингэж 5 жил, 10 жилийн баталгаатай ажил хийлгэхгүй бол одоо энэ зам дээр баригдаад жил боллоо. Цоороод эхэлж байна шүү дээ. Нөгөө тендерийн хуульд байдаг жилийн баталгаа чинь болохгүй байна гэдгийг харуулаад байна шүү дээ. Жилдээ цоорохгүй зам тавьчихад л тэр компанийн хувьд болж байгаа байхгүй юу. Тэрэнтэй адилхан энэ систем бол тэгээд магадгүй 50, 100 жилээр ажиллах байлгүй дээ. Тийм учраас ядаж нэг 5, 10 жилийн баталгаатай. Үнэхээр хариуцлагатай компаниудаар хийлгэхийн тулд техник, эдийн засгийн үндэслэлийг нь сайжруулмаар байна. 


Би энэ хүмүүсийн хийсэн юманд эргэлзэж байна. Баахан өндөр тоонууд. Үндэсний дата төв байгуулах дээр Солонгосоос буцалтгүй тусламж авсан шүү дээ. 6 сая доллар ч билүү. Тэгээд одоо ахиад яагаад 6 тэрбум төгрөг хэрэг болоод байгаа юм. Бас гайхаад л сууж байна. 


Х.Жекей: - Н.Алтанхуяг сайд хариулъя. 


Н.Алтанхуяг: - Хариулах ч гэж дээ нэг буруу ойлголт л явчих шиг боллоо. Тэр өмнө нь хоёр компанитай гэрээ байгуулсангүй. Тэд нар чинь энэ төслийг бичиж өгөөгүй юм байгаа биз дээ. Тийм логик бол байхгүй. Одоо энэ нэг Засгийн газрын нэртэй харъяаны нэг хэдэн нөхдүүд байгаа. Агентлаг. Эд нарын боловсруулж гаргасан. Мэдээж дандаа юм худалдаж авах үйл ажиллагаатай холбоотой учраас зах зээлийн үнийн байдлыг судалсан байх. 


Би зүгээр УИХ-ын эрхэм гишүүдээс юу хүсэж байна гэхээр хойшлуулснаар ямар ч хожоо болохгүй шүү. Дахиад л мөнгөний чинь, дахиад л юмны чинь үнэ өснө. Хойшлуулах тусам Монгол Улсад хохиролтой. Тэр нь цаад агуулгаараа иргэдэд хохиролтой. Энэ нэг их хямдарч орж ирж ирнэ гэж би бодохгүй байна. Өмнөх Засгийн газар дээр ажиллаж байсан, хийж байсан тооцоо судалгаанаас нь үзэхэд нөхөд минь энэ чинь нэмэгдэж орж ирнэ. Та нар намар болтол хойшлуулъя л гэж байна. Намар болтол хойшлуулаад энэ их мундаг олон тэрбум төгрөг хасагдах юм байхгүй. Амьдрал бол ийм л юм харуулж байна шүү дээ. Бид ер нь УИХ дээрээ баахан асуудал хойшлуулдаг. Энэ мөнгө чинь бол сүүлд нь ард түмэн дээр очиж зардал чинь нэмэгдэж л тусна шүү. Тийм учраас та бүхэн харин энэ дээр үзээд. Би одоо хэн нэгнийг шүүмжилмээргүй байна. Цаг хугацаа зөндөө алдлаа. Жил 6 сарын хугацаа алдчихсан явж байна. Одоо энэ дээр нь шийдээд өгвөл яасан юм бэ? Засаж залруулах юмыг нь харин хэлээд өг. 


Одоо тэгээд З.Энхболд гишүүний хэлж байгаагаар одоо тэгээд хэнээр хийлгэх юм энэ төслийг. Засгийн газрын байгууллагууд нь хийхгүй. Одоо тэгээд хэн хийх юм энэ төслийг. Хэдэн төгрөгийг нь хэн гэдэг ухаантай амьтан хаанаас бууж ирж саран дээрээс юм хийх юм. Хэн хийх юм. Энийг манайхан л хийж таараа шүү дээ. Засгийн газрын ямар нэгэн агентлагууд оролцоод л хийнэ. Тэр дээр нь экспертиз хийлгэж болно. Ийм л юм шүү дээ. Тийм учраас энийг шийдээд өгөөчээ. Хойшлуулж яах юм бэ гэж би одоо Их Хурлын гишүүдээс хүсэж байна. Хойшлуулсан юм бүхэн чинь буцаад төлбөр болдог, зардал их өсдөг шүү. 


А.Мөнхбатаа хариул даа нэмээд. 


А.Мөнхбат: - З.Энхболд гишүүний асуултад хариулъя. Энэ бүртгэл мэдээллийн нэгдсэн тогтолцоог бий болгох хөтөлбөр Засгийн газар байгуулагдсаны дараа батлагдсан юм байгаа юм. Өөрөөр хэлбэл бүртгэлийн төгөлдөршилтэй холбоотой гол хөтөлбөр. Тэгэхээр энэ хөтөлбөрийг хийхтэй холбоотой 100 гаран арга хэмжээ, төслүүд төсөвлөгдсөн боловч одоо энэ иргэний үнэмлэхтэй холбоотой төсөл эхлэхгүй байгаагаас дараа дараагийн төслүүд ерөөсөө явж чадахгүй байгаа юм. 


Тэгэхээр өөрөөр хэлбэл бид 2012 онд Засгийн газрын үйл ажиллагааны хөтөлбөрийн мониторинг хийхэд үндсэндээ энэ хөтөлбөр хэрэгжээгүй гэдэг ийм үр дүн харагдах гээд байгаа юм. Тэгэхээр өөрөөр хэлбэл бүртгэлийн төгөлдөршилтэй холбоотой энэ ажлыг хийхийн тулд одоо энэ холбогдох агентлагууд үүрэг авсны дагуу ингээд ажиллаж байна. 


Техник, эдийн засгийн үндэслэлтэй холбоотой асуудал бол 2005, 2007 онд Солонгосын Засгийн газрын тусламжтайгаар цахим Засгийн газрын мастер төлөвлөгөө хийгдээд, хамгийн анхны иргэний үнэмлэхтэй холбоотой бөгөөд иргэний үнэмлэхийг хийхийн тулд зайлшгүй хийх ёстой дэд төслүүдийн жагсаалт болоод энэтэй холбоотой техник, эдийн засгийн үндэслэлийн одоо хураангуй гэдэг ийм юм эхэлж гарсан. Үүний дараа Засгийн газар дээр анх удаа энэ иргэний ухаалаг үнэмлэхийн асуудал танилцуулагдахад техник, эдийн засгийн үндэслэлийг бүртгэлийн шинэ батлагдсан хөтөлбөртэй уялдуулж, өөрөөр хэлбэл нэгдсэн байдлаар харж дахин боловсруулах шаардлагатай гэж үзсэний үндсэн дээр улсын төсвийн хөрөнгө оруулалт буюу Сангийн сайдын зураг төсөл хийх багц дээр 440.0 сая төгрөг зоогдоод, тэгээд зоогдсон мөнгөний дагуу Солонгос, Монголын хамтарсан консерциум тендерт шалгараад одоо энэ төслийн техник, эдийн засгийн үндэслэл, бусад төсөлтэй уялдах уялдаа юмнуудыг гаргаж байгаа юм. Тэгээд энэ зөвлөх үйлчилгээний хүрээнд Сангийн яам холбогдох 5 яам, агентлаг, өөрөөр хэлбэл энэ 31.0 тэрбумыг хянах асуудлыг хийсэн юм. 


Тэр иргэний үнэмлэх олгохтой холбоотой зардал бол энэ дээр суугаагүй байгаа. Тэгээд тэр зардал бол чиг үүргийнхээ дагуу Улсын бүртгэлийн ерөнхий газраас өөрөөр хэлбэл төсөвт суух байдлаар эргэж орж ирнэ. 


Х.Жекей: - Дата төвийн асуудлаар хариулсангүй. 


А.Мөнхбат: - БНСУ-ын буцалтгүй тусламжаар үндэсний дата төв Наран станцын хажууд баригдаад одоо 8 сарын 1-нд ашиглалтад орох гэж байгаа. Тэгэхээр энэ үндэсний дата төв бол буцалтгүй тусламжийн гэрээний хүрээнд үндсэндээ тэнд барилга байшин, дэд бүтцийн бүх асуудлууд нь хийгдээд дуусаж байгаа. Энэ дотор үндсэн үйл ажиллагаа явагдахад шаардлагатай байгаа сервер, сүлжээний бусад тоног төхөөрөмжүүд энэ төслийн хүрээнд нийлүүлэгдэхгүйгээр суусан байгаа. 


Тэгэхээр өөрөөр хэлбэл Монгол Улсын Засгийн газар өөрөө энэ төвийг иж бүрэн үйл ажиллагаанд оруулахын тулд одоо энэ төслийн хүрээнд бид дотор нь байгаа сервер, тусгай тоног төхөөрөмжүүдийг тавих ийм шаардлага байгаа. Яагаад тэр буцалтгүй тусламжийн хүрээнд тэр сервер, тоног төхөөрөмжүүд ороогүй гэхээр манай үндэсний аюулгүй байдал болоод дотоод нууцтай холбоотой асуудал учраас бид тэрийг өөрийн буюу одоо дотоодын гүйцэтгэгчээр гүйцэтгүүлэх нь шаардлагатай гэж үзсэний үндсэн дээрээс одоо цэвэр дэд бүтцийн асуудлууд нь тэнд шийдэгдэж хийгдсэн юм. 


Х.Жекей: - А.Мөнхбатаа, ингэж асууж байна шүү дээ. Үндэсний дата төв байгуулах энд 5.9 тэрбум төгрөг орсон байж байгаа. Тэгээд зээлийн 6 сая америк доллар авсан байгаа. Дата төв байгуулах гээд. Энэ хоёр чинь давхцаад байгаа юм биш үү гээд асуугаад байна шүү дээ. Тэр дээр товч бөгөөд тодорхой хариул. 


А.Мөнхбат: - Давхцал бол ерөөсөө биш. Өөрөөр хэлбэл Солонгосын Засгийн газрын хөрөнгөөр байшин, тэнд байх цахилгаан, одоо хөргөлтийн систем, энэ бүх ажлууд нь хийгдсэн. Одоо манай энэ төслүүд дээр тавьчихаад төлөвлөөд байгаа мөнгө бол дотор нь байрлах сервер, тоног төхөөрөмж, дээр нь сервер, тоног төхөөрөмжүүдийн нөөц төвүүдийг бид байрлуулах ёстой. Тэр нь нөөц төвүүд дээр шаардлагатай байгаа тоног төхөөрөмж, юмнуудыг авах ийм үндсэн мөнгө төлөвлөгдсөн байгаа юм. 


Х.Жекей: - Э.Мөнх-Очир гишүүн асуултаа асууя. 


Э.Мөнх-Очир: - Өнгөрсөн жил энийг ярьж байхад нөхцөл байдал өөр байсан. Ер нь бол та бүгдийг энийг батлаад гаргаж байхад мөнгөн төгрөгийн асуудал бол нэлээн чөлөөтэй өргөн байсан. Тэгэхдээ түргэн хийгээгүйд би их харамсаж байгаа юм. Энэ бол уг нь манайх түргэн хийгээд явчих ёстой байсан. Бололцоотой байсан нөхцөл. Тэгээд би ийм байна л даа. Олон юм яриад явах вэ. Энийг хийхдээ болно. Хийх хэрэгтэй юм байгаа юм. Хийхдээ ганц юм нь дарааллыг нь олмоор байгаа юм. Дата төв бол одоо байгуулагдсан, утгаараа бол. Байшин саваараа бол байгуулагдсан шүү дээ. Дата төв байгаа. Түрүүний өөрийн чинь хэлдэгээрээ дата төвийн доторхи тоног төхөөрөмжийг суурилуулах ажил тийм ээ. Одоо доторхийг нь дүүргэнэ гэсэн үг шүү дээ. 


Тэгэхээр энийг дүүргэхэд би бол ингэж ойлгоод байна л даа. Та нар энэ олон тийм ийм гэж гурав, дөрөв, хоёр гэж орж ирэхийн хооронд энэ үйлчилгээ нэвтрүүлэх, хаягжилт, нэгдсэн системийн хэрэглээ, дэд бүтэц гээд, системийн дэд бүтэц, мэдээллийн системийн дэд бүтэц гэж нэг юм шүү дээ. Тэнд нэг станц байгуулчихаад энэ наад талд нь хүлээн авагч нь байхгүй бол тэр бүтэц чинь яаж байх вэ дээ. Тэгэхээр та нар нэг юмыг гурав биччихээд тэгээд энд оруулж ирээд суугаад байх юм. Би энийг л гайхаад байна л даа. Тийм болохоор та нар энийгээ жаахан өөрчлөөд, одоо юу гэдэг юм Үндэсний дата төв байгуулаад, дотор нь ийм дата төвөө дүүргэнэ гэдэг чинь мэдээллийн сангаа бүрдүүлэх, тэр дотор тоног төхөөрөмжөө тавих гэж асуудлууд байна шүү дээ. Тэгэхээр энэ бүгдээ та нар нэг базаачээ. 


Тэгээд энэ мөнгөний дүнгээ жаахан эргэж хараачээ. Би өнөөдөр бол ийм бодол байна л даа. Иргэний ухаалаг үнэмлэх гэдэг юмаа өнөөдөр бид 2012 он хүртэл хойшлуулах нь зөв. Сан нь байхгүй тэр үнэмлэхийг чинь юугаар дүүргэж хийх гээд байгаа юм бэ? Та нар энэний дарааллыг юу гэж ойлгоод байгаа юм. Энийг л надад хэлээч. Би дараа нь санал дээр бас хэдэн юм хэлмээр байна. Та нар энийг хэлээд өгөөч. Энэ хяналтын нэгдсэн сүлжээ байгуулах гэж нэг юм байна, дэд бүтэц байгуулах гэж хоёр дахь юм байна. Тэгээд тэрнийгээ өшөө дүүргэх тэр цахим сангаа байгуулах, тэгээд иргэний үнэмлэх бий болгох гээд юмнууд байна шүү дээ. Энэний чинь дараалал харагдаад байгаа биз. Та нар энийгээ энэ дээр яаж бидэнд ойлгуулах юм бэ? Энэ чинь одоо дараалал нь нэг л гарахгүй байна шүү дээ. 


А.Мөнхбат: - Одоо иргэний бүртгэл мэдээллийн төв дээр иргэний үнэмлэхний сан өөрөө байгаа. Дата төв байгуулагдсанаар энэ сан бол цэвэр техникийн болоод аюулгүй байдлын өөрийнхөө байх ёстой орчинд ингэж очиж байгаа юм. Өөрөөр хэлбэл улс өөрөө нэгдсэн байдлаар бүх сангуудаа хамгаалалтад авч байгаа ийм л ажил юм. Одоо бол зөвхөн нэг агентлагаас хамаарсан ийм байдлаар хадгалалт хамгаалалт нь байж байгаа юм. Нөөц төв болоод одоо хийгдэж байгаа DATA CENTER-ийн техникийн өөрийнх нөхцөл орчин бол яг олон улсын стандартад нийцсэн ийм ажил байгаа. Төслүүдийн дарааллын хувьд бол одоо энэ бүх ажлуудын хийгдэх ийм зайлшгүй шаардлага байгаа. Өөрөөр хэлбэл иргэний ухаалаг үнэмлэх дээр хаяг орохын тулд өөрөөр хэлбэл бид хаягын системийг байнгын, өөрөөр хэлбэл өөрчлөлттэй тохиолдолд хэрхэн энэ систем дээр бүртгэж хийж байх вэ гэдэг ийм асуудал байгаа. 


Жишээ нь, Улсын бүртгэлийн ерөнхий газрын цахим сан дээр байнгын тулгалт хийнэ. Тэгэхээр энэ бүх систем улс даяар он-лайн горимд ажиллах тохиолдолд энэ бүх ажлууд заавал цахим сангаар ингэж хийгдэх ийм шаардлага байгаа. Тэгэхээр энэ бүх төслүүдийн уялдаа болоод хэрэгжих график юмнуудыг төслийн баг болоод техник, эдийн засгийн үндэслэл боловсруулсан зөвлөх үйлчилгээний компани бол бүгдийг нь бодож уялдааг нь нарийн хангасан байгаа. 


Х.Жекей: - Д.Одхүү гишүүн асууя. 


Э.Мөнх-Очир: - Би тэр сангийн хамгаалалт, тэр юуг яриагүй. Тодруулчихъя. Уучлаарай дарга аа. Тодруулчих уу? 


Х.Жекей: - За тодруулчих. 


Э.Мөнх-Очир: - Би тэрийг яриагүй шүү дээ. Би та нарын энэ мөнгөний юмыг яриад байгаа байхгүй юу. Н.Алтанхуяг дарга энийг сайн ойлгоод өгөөч. Мөнгө. Одоо 2012 он хүртэл энэ мөнгө тавьчихаад байна шүү дээ бид нар. Өнөөдөр тэрнийг нэг мөрөөр бүгдийг нь шийдэх гээд байна шүү дээ. 30 тэрбум төгрөг өнөөдөр нэг мөрөөр шийдэх шаардлага байна уу? Бид нар эхлээд сангаа бүрдүүлчих, дэд бүтцээ дарааллаар нь бий болгочих. Ний нуугүй хэлэхэд өнөөдөр дэд бүтэц гэж яриад байгаа юм нь дотор түрүүний Ц.Цэнгэл гишүүний ярьж байгаа үнэн шүү дээ. Бид одоо энэ яриад байгаа тэр хилийн боомтуудыг бүгдийг нь тэртээ тэргүй нэгдсэн сүлжээгээр холбогдож байгаа. Тийм биз. Сүлжээ байгаа шүү дээ. 


Тэгэхээр яагаад, би ганц л юм ойлгохгүй байгаа юм. Бий болсон, аль нэгэн төслөөр юм уу, аль нэгэн Засгийн газрын үед бий болсон сүлжээг хаяад дараагийнх нь Засгийн газар юм уу, дараагийн байгууллага нь өөрийн сүлжээ бий болгох гээд яваад байдаг юм бэ? Энэ Монгол Улс чинь хэдэн шилэн кабель ухаж зоох гээд байгаа юм бэ та нар. Төмөр зам нь ч тэр RAILCOM гээд нэг юм зоож байдаг, Мобиком нь ч зоож байдаг, энэ Юнител нь ч зоож байдаг, Монголын сүлжээ компани нь ч зоож байдаг. Интернэтийн компаниуд ч зоож байдаг. Энэ Улаанбаатар хотоо хараачээ та нар. Болохгүй шүү дээ. Тийм болохоор улсын нэгдсэн сүлжээ нэг л байх хэрэгтэй. Төрд байх хэрэгтэй. Тэр сүлжээн дээр тулгуурласан сервисээ та нар хийх юмаа бод. Дахиж ийм мөнгө зоох, тэр газар ухаж кабель татаж сүлжээ хийгээд байх шаардлага байхгүй гэж би үзэж байгаа юм. Тийм болохоор энэ дээр та нар дарааллаар нь надад ойлгуулж чадахгүй байна л даа. Тэгээд энэ Н.Алтанхуяг дарга нь энэ мөнгөний асуудлыг та бас нэг тэгж ойлгож өгөөч. 


Н.Алтанхуяг: - За эрхэм гишүүд анхаарч байгаарай. Мөнгө бол ийм учиртай шүү. Өнөөдөр бол улсын төсвөөс нэг төгрөг ч гарахгүй. Би өнөөдөр бараг шийдчих байх гэж бодож байна. Одоо ингээд 2009 оны 7 сард шийдлээ шүү дээ. 2009 оны 7 сард шийдэхээр 2010 оны 7 сар. 2011 оны 7 сар. 2011 ондоо багтаад энэ төсөл дуусна гэж бодоход 2012 онд бид энэ дууссаны дараа 9.0 тэрбум төгрөг 2012 оны төсөвт суулгаж өгнө. 2013 оны төсөвт 9.0 тэрбум суулгана. 2014 оны төсөвт 12.0 тэрбум сууна. Хэрвээ өнөөдөр шийдвэл ингэж л өгөх ёстой. 2012, 2013, 2014 оны төсөвт мөнгө суулгах тухай ярьж байгаа шүү дээ. Өнөөдөр бол гарах мөнгө байхгүй. Хэрвээ энэ дээр хугацаа алдвал бүх юм хойшлоод л явна. 


Э.Мөнх-Очир: - Үгүй ээ. Буруу шүү дээ. Н.Алтанхуяг та Тэргүүн шадар сайд энийг ойлгох хэрэгтэй шүү дээ. Бид мөнгөний тухай. Түрүүний 47-ын, ялангуяа 47 дугаар тогтоолыг ярьж байхад бид 250 айлд гэрэл зоох мөнгө байхгүй гэж яриад Засгийн газар чинь эсэргүүцээд байсан биз дээ. Та нар өнөөдөр тэр 31.0 тэрбум төгрөгийг ойрын 5 жилд оруулна гэдгээ хаанаас олох гээд байгаа юм бэ? Юу яриад байгаа юм бэ? Би тэрийг ойлгохгүй байна шүү дээ. Та нар надад тэрийг тайлбарлаад өг. Би тэнэг байж болно. Тайлбарлаад өг л дөө. Яагаад 250 айлд гэрэл тавъя гэхээр тавьж болохгүй. Зүгээр хэзээ нь мэдэхгүй нэг компаниудад бид 5 жилийн дараа 31.0 тэрбум төгрөг өгнө гэхээр бид зөвшөөрөх ёстой юм бэ? Энийг л би ойлгохгүй байгаа юм. Энийг надад тайлбарлаад өгчих. Би аль ч талаас нь ойлгохгүй байна. 


Ч.Сайханбилэгээ битгий гомдоорой. Би энэ дээр юм хийгээгүй. Би энэ дээр ганц л юм ойлгохгүй байгаа нь тэр байхгүй юу даа. Өнөөдөр Улаанбаатар хотод бид шаардлагатай ганц гүүр байна. Энийг эргэн төлөгдөх нөхцөлөөр бид нэхээгүй шүү дээ. Улаанбаатар хотод өөрийнхөө хөрөнгөөр энийг тавих бололцоо боломжийг нь олгоод ингээд зөвшөөрөөд өгөөч гээд Эдийн засгийн байнгын хороон дээр 3 удаа асуудал тавихаар болохгүй ээ. Өнөөдөр тэр гүүр бидэнд хэрэгтэй байна шүү дээ. Би өнөөдөр Улаанбаатар хотын төмөр замын чинь дээгүүр гарах гэж үйлээ үзэж байна шүү дээ өдөр орой хоёр. Сая хүн зовж байна шүү дээ бас. Тэгэхэд энэ өнөөдөр хэзээ бидэнд хэрэгтэй болох нь мэдэгдэхгүй юмыг бид өнөөдөр за гээд тавъя гэж байгаа асуудал бол хэцүү л байна. 


Тийм юм бол би одоо Х.Жекей дарга та хамтарсан гурван Байнгын хорооны хурал хийж байгаа юм чинь эсвэл энэ асуудлыг бид ингэж шийдэх гэж байгаа бол эргээд дараагийн байдлаар өшөө нэг сайд нь, одоо хот байгуулалт нь ч юм уу тэр дараагийн тэр бас эргэн төлөгдөх нөхцөлөөр шаардлагатай юмнуудаа жагсаалт болгож орж ир гэж даалгавар өгье. Өөр арга байхгүй. Та нар тийм их мөнгөтэй юм бол Засгийн газар бид тэр мөнгийг нь чинь баталж өгье. Өгөхдөө хэрэгтэй юм нь дээр батална. Дуусаа. Гишүүдээ энийг бол тэгж хүлээж авмаар байгаа шүү. 


Х.Жекей: - Н.Алтанхуяг сайд. 


Н.Алтанхуяг: - Би одоо яаж ойлгуулахаа мэдэхгүй юм даа. Миний монгол хэлний мэдлэг дутаж байх шиг байна. Мөнгөгүй учраас эхлээд мөнгийг нь гаргуулаад компаниудаар хийлгэе. 2012 онд 9.0 тэрбум төгрөг, 2013 онд 9.0 тэрбум төгрөг, 2014 онд 12.0 тэрбум төгрөг өгөөд дуусгая гэсэн ийм л төсөл танилцуулж байна шүү дээ. Өнөөдөр мөнгөтэй бол, өнөөдөр улсын төсвөөс 31.0 тэрбум төгрөг гаргаж энийг хийе гэж яриагүй байна. Нэг. 


Хоёрдугаарт, энийг нэг Засгийн газар бас дуртай.. Тэгээд яагаав 2013 онд, 2012 онд очиж гарна шүү дээ. 


Э.Мөнх-Очир: - Харин би тэгээд хэлээд байна шүү дээ. Тэрийг чинь хэлээд байна шүү дээ. 2012 онд гарах юмыг чинь бид нар өнөөдрөөс үйлдвэрлэх юм байгаа биз дээ. Энэ мөнгө чинь өшөө хэзээ хийгддэг юм. 2012 онд гэнэт татвар төлөгч нь нэмэгдчихдэг юм уу? Та нар надад энийгээ хэлээд өг л дөө. 2012 он гэхэд би ийм ийм үйлдвэрүүдийг бий болгоё. Энэ үйлдвэрүүдээсээ ийм татвар аваад юм уу, эсвэл ийм үйлчилгээ, эсвэл алт маань, зэс маань 5 мянга, 8 мянга хүрчихнэ. Би мөнгийг нь олоод та нарт өгчихнө гэж хэл л дээ. Хаана байгаа юм тэр чинь. 


Н.Алтанхуяг: - Би дахиад нэг юм хэлье. Ер нь бол нэг их Н.Алтанхуяг гэдэг нэг дуртай нөхөр энийг оруулах гээд байгаа юм биш. 2008-2012 оны Засгийн газрын хий гэсэн ажил дотор энийг зоочихсон байгаа. Засгийн газрын үйл ажиллагааны хөтөлбөрт байгаа. Ер нь Монгол Улсын иргэний бүртгэлийг төгөлдөржүүлье. Өнөөдөр Монгол Улсын иргэдийн бүртгэл бол замбараа алга. Хэн гэдэг иргэн хаа явж байгаа, хүүхдийн мөнгө хэдэн удаа хаана давхардуулж авч байгаа юм. Нийгмийн даатгалд хаана хамрагдаж байгаа юм, юу болж байгаа юм. Хаягжилт гэдэг юм ерөөсөө алга. Энийг Засгийн газрын мөрийн хөтөлбөрийг ярихад, батлахад Их Хурал дээр ярьж ярьж хурдан хий гээд л ингэсэн. 


Тэгээд би бол амьхандаа энийг хурдан хийх ёстой зүйл. Тэр дотроо энэ хаврын чуулганаар багтаагаад энийг батлуулах ёстой. Батлуулахдаа мөнгийг бол, би мөнгөний их бага дээр би 100 хувийн гарант мэдэхгүй. Ямар ч байсан энэ мөнгийг өнөөдөр батлах юм бол Монгол Улсад харьцангуй хямдхан нөхцөлөөр иргэний ухаалаг үнэмлэхийн тогтолцоо бий болно гэдэгт харин хатуу итгэлтэй байгаа. Энэнээс өөр хямдхан нөхцөлөөр энийг хийх тийм арга чарга байдаг бол УИХ-ын гишүүд хэлмээр байна. Мөнгөний их багын тухай биш би зүгээр энэнээс хямдханаар хийдэг ийм нөхцөл байна уу, үгүй юу. 


Яагаад гэхээр өнөөдөр мөнгөний боломж байхгүй учраас. Ер нь энэ эргэн төлөгдөх нөхцөлтэй хийдэг ажил гэж байгаа чинь Засгийн газар харьцангуй өнөөдөр шууд мөнгө гаргахгүйгээр хувийн компаниудаар мөнгийг нь гаргуулж ажлыг нь хийлгээд тэгээд тэрнийгээ баталгаатайгаар харин хэдэн онд гэдэг юм сүүлд нь баталгаатай өгнө гэсэн ийм л санхүүжилтийн нэлээн сайн тогтолцоо шүү дээ. Тэрүүгээр л ингээд хийе гэж байгаа юм. 


Тийм учраас Засгийн газар бол нэг юм дээр хатуу байна. Энийг бол энэ жил батлаад өгөөчээ. Энэ ажлыг хийе, эхэлье. Монгол Улсын иргэдийн бүртгэлийг сайжруулах ажил дээр цаг алдмааргүй байна. Ийм л хатуу байр суурьтай байна даа. 


Х.Жекей: - Одоо 2 гишүүн байна. Д.Загджав гишүүн, Ц.Батбаяр гишүүн асуугаад. Тэгээд дараагаар нь санал хэлнэ. Тэгээд санал хураана. Ингээд Д.Загджав гишүүн асуултаа асууя. 


Д.Загджав: - Та бүхэнд энэ өглөөний мэнд хүргэе. Тэгэхээр ер нь манай Монгол Улс малаа тоолж чаддаг мөртлөө, 30, 40 сая малыг тоолж чаддаг мөртлөө 2, 3 сая хүнээ тоолж чаддаггүй, хаягжилтаа хийж чаддаггүй гэсэн. Тэгээд дээр нь тэр үл хөдлөх хөрөнгө гээд янз янзын юмаа нэгдсэн тийм бүртгэлийн системд оруулж чадахгүй гэсэн шүүмжлэлтэй байсаар ирсэн л дээ. Сүүлийн үед Засгийн газар бас тодорхой арга хэмжээ авч бүртгэлийн нэгдсэн ийм агентлагийг байгуулж бас тодорхой ажлууд санаачлан оруулж ирж байна. Энэ нь сайшаалтай байна. Гэлээ гэхдээ гишүүдийн олонхи нь энэ дээр зарим зүйл дээр бас тодруулах гэж асууж байна л даа. Өртөг зардал өндөр байна гэж. 


Тэгэхээр сая Э.Мөнх-Очир гишүүн яриад байх шиг байна лээ. Иргэний бүртгэл мэдээллийн төв дээр сан байгаа л даа. Мэдээллийн сан. Тэгэхдээ энд би энэ төвөөс, ажлын хэсгээс асуухад дээр нь энэ улс орны үндэсний аюулгүй байдал, өөрөө төр мэдэж байдаг ийм мэдээллийн дата бааз энэ тусдаа байгуулах ёстой. Бусад улс орнуудад тийм байдаг. Тэр харин ямар байгууллагын харъяанд байх юм бэ? Үндэсний аюулгүй байдлын зөвлөлийн мэдэлд байх уу? Эсвэл Иргэний бүртгэл мэдээллийн төв чинь бүртгэлийн газар болоод Тэргүүн шадар сайдын эрхлэх ажлын хүрээнд очсон. Тэгэхээр нэг яамны харъяанд байх уу? Энийг нөгөө төв баазын харъяалал нь хаана байх юм бэ гэдгийг хэлж өгөхгүй юу? Нөгөөтэйгүүр эргэн төлөгдөх нөхцөлтэйгөөр энэ чиптэй паспорт, энэ нэгдсэн сүлжээний талаар нээлттэй тендер зарлах тухай, одоо жишээлбэл зам энэ тэр дээр бид гадаадын компаниудын эргэн төлөгдөх нөхцөлтэйгөөр тендер зарладаг шүү дээ. Түүнтэй адилхан тийм юм явагдах уу, аль эсвэл шууд одоо Засгийн газар энэ Оюу Толгойн төсөл дээр, тухайлбал охин компанитай гэрээ байгуулна гээд зүтгээд байгаа шүү дээ. Тэрэнтэй адилхан явчих юм уу? Энэ хоёр асуултад хариу өгөхгүй юу? 


Н.Энхбаатар: - Улсын бүртгэлийн ерөнхий газрын иргэний бүртгэлийн мэдээллийн сан бол маш нууцын зэрэглэлд байгаа. Та бүхэн мэдэж байгаа. Тэгээд мэдээллийн сан маань одоо энэ дэд бүтэц бий болж мэдээллийн хаягжилтын нэгдсэн систем бий болсноор үндсэн мэдээллийн сан, сервер бол манай дээр үндсэн сан хадгалагдана. Нөгөөдөх нь бол дата төв буюу саяны ярьж байгаа шинээр байгуулагдаж байгаа дэд бүтэц бий болгож байгаа энэ төв дээр хоёр байдлаар хадгалагдах улс орны аюулгүй байдал, үндсэн мэдээлэл, иргэдийн мэдээлэл маань нэг хувь манай дээр хадгалагдаж байгаа бол энэ дэд бүтэц бий болсноор хоёр газар хадгалагддаг. Хоорондоо мэдээллийн сангаараа холбогдож байдаг ийм нөөц төв бас бий болно гэж ойлгож байгаа юм. 


Д.Загджав: - Би төвийг ойлгож байна. Энэ төв чинь хэний мэдэлд байх юм бэ? Танай Иргэний бүртгэл мэдээллийн төвийн мэдэлд байж болохгүй шүү дээ. Улс өөрөө контролдож байхын тулд ийм төв, баазыг бий болгох ёстой юм. Өөр орнуудад тийм байдаг юм. 


А.Мөнхбат: - Нэмээд хариулъя. Д.Загджав гишүүн, үндэсний дата төв бол өнгөрсөн долоо хоногт Засгийн газрын хуралдаанаар ороод Мэдээлэл, шуудан, харилцаа холбоо, технологийн газрын даргын дэргэд байгуулагдсан. Байгуулагдахдаа бас онцгой статустай. Нэгдүгээрт, Ерөнхий сайдаас тус төвийн захирлыг шууд томилдгоор хийсэн байж байгаа. 


Тагнуулын байгууллагын тухай хуулийн 11.6-аар бүх улсын мэдээллийн болоод мэдээллийн баазын аюулгүй байдал, хамгаалалтыг Тагнуулын ерөнхий газар шууд чиг үүргээрээ хариуцах ийм үүрэгтэй байдаг. Энэ утгаараа тус төсвийн аюулгүй байдлыг хангах зорилгоор дэд дарга, дэд захирал нь Тагнуулын ерөнхий газраас томилогдохоор ингэж хийгдсэн байж байгаа. 


Х.Жекей: - Хоёр дахь асуулт. Тэр тендер зарлагдах уу гээд асуусан шүү дээ. Н.Алтанхуяг сайд хариулах уу? 


Н.Алтанхуяг: - Манай ажлын хэсэг судалсан байх. Та нар хариулах юм уу? Ер нь бол ямар нэгэн хэлбэрээр сонгон шалгаруулалт зарлагдана. Хоёр юм яриад байна лээ. Улсын нууцтай холбоотой учраас харьцангуй хязгаарлагдмал байдалтай юм зарлагдах болов уу гэсэн. Би яг нарийн хуулийг нь үзээгүй. Та нар үзсэн үү? Б.Болдбаатараа. 


Б.Болдбаатар: - Төрийн ба орон нутгийн өмчөөр бараа, бүтээгдэхүүн, ажил үйлчилгээ худалдан авах хуулийн 3.3-ын дагуу энэ ажил зохион байгуулагдана гэж ингэж төлөвлөж байгаа. 


Х.Жекей: - Тендер зарлагдах юм уу, үгүй юу? Тэрийгээ яриач. 


Б.Болдбаатар: - Тэр төрийн нууцын жагсаалтын тухай хуулийн 1 дүгээр заалт дээр улсын үндэсний аюулгүй байдалтай холбоотой асуудлуудыг бол тендер зарлахгүйгээр сонгон шалгаруулж гэрээ хийж болно гэж. 


Х.Жекей: - Нууцын хуулийнхаа дагуу тендер зарлахгүйгээр шууд гэрээ гээд хэлчихээч. 


Ц.Батбаяр гишүүн асуултаа асууя. 


Д.Загджав: - Х.Жекей дарга аа, энэ дээр тэр тендер нээлттэй байх ёстой шүү. Тэрийг үлдээх хэрэгтэй. 


Н.Алтанхуяг: - Энэ жаахан буруу л ойлголт гарчихлаа даа. 31.6 тэр чигээрээ тендер зарлагдахгүй явна гэж байхгүй. Энэ чинь хоёр төсөл. Дахиад хоёр нь 5 болоод явж байгаа. Тэгэхээр улсын нууцтай холбоотой гэж үзэж байгаа тэр хэсэг дээрээ бол саяны байдлаар явна. Бусад дээр нь бол тендерээ зарлаад явах хэрэгтэй шүү дээ. 


Д.Загджав: - Н.Алтанхуяг дарга аа, бүхэлд нь тендер зарлах ёстой. Бүгдийг нь нэг байгууллага хүртэл хийж чадна гэсэн ийм нөхцөлийг хүлээж аваад оролцоно шүү дээ. 


Ц.Батбаяр: - Энэ иргэний бүртгэл мэдээж өнөөдөр чухал юмны нэг л дээ. Энийг одоо асуудал болгох 2007 онд Засгийн газрын хуралдаанаараа орж байх үед би бас энэ чиглэлээр тодорхой асуудлууд тавьж байсан юм. Тэгэхээр өнөөдөр ний нуугүй ярихад энэ 31.0 тэрбум төгрөг гэдэг чинь эзэнтэй болсон шүү дээ. Хэн шалгарах вэ гэдэг тодорхой асуудлыг ярьчихвал одоо өнөөдөр бид ингэж оруулж ирээд байдаг нь утгагүй байхгүй юу. Худлаа хий жүжиг тавиад. Тэгэхээр сая хэлж байна шүү дээ. Тендер зарлах уу, үгүй юу гэдэг дээр. Хэн гэдэг компани, Боди гэдэг компани шалгарах гээд л цаана чинь өчнөөн төчнөөн юмнууд хийгдээд ороод ирчихсэн. Аль 2007 оноос хойш юмнууд нь яваад л байгаа. Тэгээд энийг бид мэдэхгүй хүн гэж Монголд байхгүй шүү дээ. 


Тэгээд энэ асуудал дээр чинь сая тендер зарлахгүй гэж байна. 31.0 тэрбум төгрөг зүгээр нэг хувийн компани. Тэр үед би хэлж байсан. Энэ өөр олон компаниуд энэ юманд орох ёстой шүү гэдгийг хэлж байсан. Тэгээд үндсэндээ хоёрхон компани орж ирээд л тэгээд тэр асуудал орсон. Тэгээд энийг бол үндсэндээ яг саяны Н.Алтанхуяг даргын үнэхээр бодлого нь зөв байдаг юм бол, тэр ам ажил хоёр нь нийлдэг юм бол тэр яг нууцтай холбоотой асуудлыг нь тендер зарлахгүйгээр яг үнэхээр шилэн кабель, бусад юмнуудыг нь үнэхээр тендер зарлах ийм эрх зүйн юм хийж өгөхгүй бол өнөөдөр нэг хүн хэдэн жилийн дараа хүүтэй нь өсгөөд авна гээд тооцоо судалгаагаа хийсэн байгаа шүү дээ. Танилцуулж байсан шүү дээ Засгийн газар дээр. Энэ дээр ямар асуудал оруулж ирэх гээд байгаа юм бэ? 


Х.Жекей: - Н.Алтанхуяг сайд хариулъя. 


Н.Алтанхуяг: - Би ёстой нэг хариуцлагатай хэлье. Ийм юмаар нэг нэгнийгээ хардаж хоёрын хооронд ингэж улсын ажил уяад яадаг юм бэ. Би энийг яс хэлчихье. 2008 оны 6 сарын 20-н гэдэг чинь одоо өмнөх Засгийн газрын үед, өмнөх Засгийн газрын үед намаа яривал МАХН тэр чигээрээ засаг барьж байхад үед Боди, MCS гэдэг компаниудтай гэрээ байгуулсан юм билээ. Одоо энэ гэрээ бол хүчингүй гэж би хэлж байна. Ойлгогдож байна уу? Хүчингүй. Яагаад гэхээр мөнгөнийхээ асуудлыг шийдээгүй байж хэнийг шалгаруулах тухайгаа яриад байдаг нэг хачин юмаа болимоор байгаа юм. Эхлээд энэ бүртгэлжүүлэлтийн асуудал, энэ үнэхээр ухаалаг үнэмлэхийн асуудал Монгол Улсэд хэрэгтэй юм. Иргэний бүртгэлийг цэгцлэх шаардлагатай юм гэж УИХ бодлогоо тодорхойлсон бол мөнгөнийхээ асуудлыг шийдэж өгмөөр байна. 


Хоёр дахь асуудал нь бол тендер зарлах юм нь дээрээ зарлаад, нууцтай холбоотой юм нь дээр нь сонгон шалгаруулалтыг нь хийгээд тодорхой компанидтай. Надад бол одоо энэ асуудлыг хариуцаж байгаа сайдын хувьд энэ бодлогын асуудал нь чухал байгаа болохоос биш тэнд ер нь хэн гэдэг компани шалгарах нь чухал биш санагдаж байна. Энийг хууль журмынх нь дагуу ил тод шударга л явуулах ёстой. Ийм л юмыг би хэлэх гэж байна. Энэ бодлогынхоо асуудал...


Ц.Батбаяр: - Н.Алтанхуяг дарга аа, тэр 2 компани чинь хүчингүй болгосон гэсэн шийдвэр хаана байгаа юм? Одоо хүчинтэй хэвээрээ байгаа шүү дээ. Би худлаа яриад байгаа ч дээ. 


Н.Алтанхуяг: - Би дахиад уншаад өгье. Ямар юм болсон юм бэ гэхээр зэрэг 6 сарын 20-ны өдөр гэрээ байгуулсан юм билээ. Өнгөрсөн жилийн 2008 оны. 9 сарын 19-ны өдөр одоо энэ Ч.Улаан сайд Сангийн сайд байхдаа Засгийн газрын Хэрэг эрхлэх газрын дарга Энхболдод бичиг ирүүлсэн. Захиалагч, гүйцэтгэгч байгууллагын ирүүлсэн материал, зураг төсөл чинь тодорхой биш, санхүүжилтийг чинь хянах бололцоогүй байна. Тэгээд 2009 оноос эхлээд мөнгөө авна гэсэн ийм юм хийсэн чинь журамд нийцэхгүй байна гээд ингээд буцаасан. Ингээд одоо энэнээс хойш энэ Засгийн газрын үйл ажиллагаа эхэлж байгаа. 


Нөгөө талаасаа хуулиараа бол санхүүгийнх нь эх үүсвэр тэр ажлыг хийх мөнгөний эх үүсвэр шийдэгдсэний дараа сонгон шалгаруулалт, компаниа тодорхойлох учиртай. Энэ хуулийн заалтаараа хүчингүй. Би энийг хариуцлагатай мэдэгдэж байгаа шүү дээ. 


Х.Жекей: - Хариулт дууссан. Ингээд асуулт асуух гишүүд асуултаа асуугаад дууслаа. Одоо санал хэлэх гишүүд гараа өргөнө үү? Би нэрс авъя. 


За Ш.Сайхансамбуу гишүүн хэлье. Хэлэлцэх үү, үгүй юу гэдэг дээр санал хэлнэ шүү дээ. 


Ш.Сайхансамбуу: - Би түрүүн хэлсэн. Одоо саналаа хэлнэ тийм ээ. Хэлэлцэх нь зүйтэй гэж. Би хэллээ түрүүн. Аль компани, хэн нь яана уу. Шадар сайдын хэлээд байгааг бол бүрэн ойлгож байна. Энэ бол чухал асуудлаа. Энийг одоо хийх нь зүйтэй. Ингээд дэс дараалаад ингээд онг нь ингээд тавьчихжээ. 30, 40, 60 гээд хувиа тавьчихжээ. 


Хамгийн гол нь энэ улсуудын сонирхоод байгаа. Би түрүүн хэллээ шүү дээ. Энийгээ санал болгоод. Одоо тэр нэгдсэн чуулган дээр энэ миний хэлж байгаа саналыг оруулаарай. Тэр компанийн гаргаж байгаа зардал нь хэд юм бэ. Тэгээд энэ 31.5 тэрбумыг аваад байгаа  юм бэ? Энэ цэвэр бизнес гээд байна шүү дээ. оёрдЭнэ цэвэр бизнес гээд байна шүү дээ. О.Чулуунбат хэллээ шүү дээ. Нэг бол төр оролцуулахгүй байгаа энэ арилжааны шугамаар нь хийчихээчээ. Энэ дээр санал нэг байна. Заавал өөрсдөө ингэж эхэлж мөнгө гаргаж хийчихээд тэгээд дараа нь төрөөс ингэж, төрийн бамбай хийж ингэж мөнгөө буцааж авна гэсэн ийм юм зөндөө яригддаг нэгдүгээрт. 


Хоёрдугаарт, Н.Алтанхуяг сайд түрүүн миний асуултад хариулсан. Энэ төрөөс урьдчилгаа өгөхгүй ээ гэж. Тийм юм байхгүй гэж. Энэ зам дээр бол дандаа тийм юм гарч байгаа шүү дээ. Тэгэхгүй гэж хэлчихээд тогтоол, хуулиа батлуулж авчихаад л. Тэгээд одоо энийг эхлэх гэсэн чинь урьдчилгаа ийм төгрөг хэрэгтэй байна гээд. Аягүй бол 2010 оны төсөв дээр суулгаж орж ирж магадгүй гэж ингэж хардаж байгаа байхгүй юу. Тэгснээс тэр компанийн олж байгаа ашгийг л ил тод болгоод өгчихөөч дээ. Тэрийг юуг нь нуугаад тэгээд байгаа юм бэ? 


Дахиад хэлье. Тэр компанийн олж байгаа цэвэр ашгийг нь байг гэхэд бохир ашгийг нь ил гаргаад тавьчих. Тэгээд л болоо. Тэгэх юм бол хүмүүс хардаад байх юм байхгүй. Ийм ажил хийгээд, ийм ашиг олдог юм байна гэж хүн тэрийг нь сонирхоод байгаа болохоос биш өөр тэр хэн хийх гээд байгаа юмыг нь сонирхож байгаа юм байхгүй шүү дээ наадах чинь. 


Х.Жекей: - Баярлалаа. Д.Ганхуяг гишүүн, дараа нь Ч.Хүрэлбаатар гишүүн. 


Д.Ганхуяг: - Энэ бол уг нь зорилго нь бол хэнд ч ойлгомжтой тулгамдсан асуудал хоёулаа. Нэг нь хаяггүй, бүртгэлгүй. Нөгөө дөх нь бүртгэл нь будлиантай. Төр байгаа хүн, нас барж байгаа хүн энэ нь хүртэл зөрдөг. Хүн үнэгүйдсэн ийм нийгэм болчихоод байгаа л даа. Гэхдээ энэ дээр асуудал байна. Техник, эдийн засгийн үндэслэл хийж байгаа гэж байгаа юм. Тэгээд тэр нь гараагүй байгаа юм. Эцсийн үр дүн нь гараагүй байгаа юм. Гараагүй байхад төсвийн мөнгөө тавьчихаад компаниа тодорхойлж гэрээ хийчихээд ингээд хүрээд ирэх юм. Энэ бол бас болохгүй байна гэж. Давхард юмнууд бас байна. Өөрөөр хэлбэл Монголын төмөр зам бол босоо чиглэлд, чиглэлээр шилэн кабель. Давхардсан юунууд бас байна. Өөрөөр хэлбэл Монголын төмөр зам бол босоо чиглэлд тэр чиглэлээрээ шилэн кабельтэй болсон. Өшөө ч бас өөрөөр хэлбэл энэ сүлжээ давхардсан юмнууд байна шүү дээ. 


Тэгээд төрийн нууц гэж яриад байгаа юм. Ер нь мэдээллийн технологийг хатуу биет, зөөлөн биет гэж ангилдаг. Зөөлөн биет нь манайд мэдээлэл нь байж байгаа. Тэр тоног төхөөрөмжийг худалдаж авахад, тоног төхөөрөмжийг худалдаж авахад өөрөөр хэлбэл тэр компани л манай нууцыг одоо авсан байгаагүй юм бол тийм нууц алдагдаад байх юм байхгүй. 


Тэгээд уралдаан шалгаруулалтын аргаар шалгаруулах шаардлагатай. Ийм учраас. Иргэдээсээ татварыг нь авахдаа болохоор ялгалгүй авдаг. Тэгвэл эргээгээд тэр мөнгийг зарцуулахдаа уралдаан шалгаруулалтын аргаар шийдэх ёстой. Тэгээд ер нь бол энэ хууль зөрчиж гэрээ байгуулсан. Урьдчилж тохирсон. Өөрөөр хэлбэл тендерийн зураг төслийг урьдчилж тохирох гээд хуулиар хориотой асуудал. Энэ тохирсон улсуудтай бас арга хэмжээ авах хэрэгтэй. Ийм саналтай байна. Тийм учраас энийг тодруулахгүй бол болохгүй байна. 


Техник, эдийн засгийн үндэслэл нь гараагүй байхад төсөв нь бэлэн болчихсон, компани нь бэлэн болчихсон байна шүү дээ. Одоо хийгдэж байна гэж байна шүү дээ. Компьютерийг бид мэдэж байгаа. Hardware, Software гээд байгаа. Тэгэхээр бид мэдээллийн тоног төхөөрөмж аваад тэр лүү input хийвэл болоо. Ийм л байдалтай явж байгаа. Тийм учраас эргээд УИХ энэ хариуцлагагүй байдал, ингэж урьдчилж тохирдог юмаа танилцуулах хэрэгтэй. Энэ хуйвалдаанаа зогсоох хэрэгтэй гэж хэлмээр байна. Зорилтыг бол бид ойлгож байгаа. Техник, эдийн засгийн үндэслэл нь гараагүй байхад гэрээ байгуулдаг. Нөгөө тогтвортой байдлын гэрээ байгуулдаг шиг адилхан юм хийсэн байна шүү дээ. Энийгээ боль л доо. 


Х.Жекей: - Ч.Хүрэлбаатар гишүүнийг урьж байна. 


Ч.Хүрэлбаатар: - Энэ тогтоолын төслийг зарчмын хувьд дэмжиж байгаа юм. Яагаад вэ гэхээрээ Монголчууд бид малаа сайн мэддэг. Хүнээ сайн мэддэггүй, бүртгэдэггүй. Тийм учраас төрөөс явуулж байгаа бодлого, яг үнэхээр нийгмийн эмзэг бүлгийн иргэд, бага орлоготой иргэд, таарч зохицсон бодлого явуулахад тун төвөгтэй. Сонгуулийн үеэр ч гэсэн янз бүрийн будлиан гардаг. Ийм учраас энэ иргэнээ бүртгэлжүүлэх, бүртгэлийн асуудлыг төгөлдөржүүлэх асуудал үнэхээр чухал байгаа юм. Гэхдээ сая хэлэлцүүлгийн явцад гарч байгаа асуудлуудыг энэ анхны хэлэлцүүлгийн үеэр бас хийчих бүрэн боломжтой гэж үзэж байгаа юм. Тухайлбал БОДИ гэдэг компани хийхээр Монгол Улсын нууцад хамааралгүй болчихдог зүйл байхгүй шүү дээ. Тийм учраас энэ бүх асуудлуудыг бүгдийг нь сонгон шалгаруулалтаар хийгээд, нууцтай холбоотой асуудлыг тэр Тагнуулын ерөнхий газар нь гэрээ байгуулах замаар л хийнэ шүү дээ. Тийм учраас энэ Их Хурлын тогтоолын дотор нэг заалт дотор нь гүйцэтгэх, сонгон шалгаруулах заалтыг оруулаад өгөх нь зүйтэй байх, нэг. 


Хоёрдугаарт, үнэхээр тэр тендерийн тухай хууль дотор хөрөнгө мөнгөний асуудал шийдэгдээгүй байхад тендер зарлах, гүйцэтгэгч сонгох нь хориотой байдаг. Ийм учраас түрүүчийн тэр сонгон шалгаруулсан зүйлүүдийг хүчингүй гэж үзэх нь зүйтэй гэсэн ийм бодолтой байна. 


Өнгөрсөн долоо хоногийн дөрөв дэх өдөр бид эргэн төлөгдөх нөхцөлтэй объектууд, мөн санхүүжилтийн механизмд нь өөрчлөлт оруулж баталж гаргасан байгаа. Тэгэхээр эргэн төлөгдөх нөхцөлүүд, иргэний ухаалаг үнэмлэх олгохоор нэг өөр нөхцөлтэй, зам нь нэг өөр нөхцөлтэй, эрчим хүчний шугам нь нэг өөр нөхцөлтэй ингэж явах нь буруу байх. Тийм учраас бүгдийг нь ижил нөхцөлтэй байхаар өөрчилбөл бүгдийг нь адилхан өөрчилдөг байхаар ийм хэлбэр рүү нь оруулах нь зүйтэй болов уу гэсэн ийм бодолтой байна. 


Үүний дараа 31.5 тэрбум төгрөгийн задаргаа бол үнэхээр ойлгомжгүй байна. Ийм учраас Төсвийн байнгын хороон дээр Төсвийн байнгын хорооны гишүүдэд энэ задаргаануудыг нэг бүрчлэн гаргаж өгөөд, түүнийг хавсаргаад жишиг харьцуулсан, бусад орнуудын жишиг үнэ ямар байдаг юм, ямар ямар нөхцөлтэй байдаг гэдгийг нь материалыг нь бүрэн бэлтгэж өгмөөр байна. Ингэсний дараагаар бид нэгдүгээрт тендер зарлах, хоёрдугаарт нь энэ задаргаануудыг нь бусад орнуудын үнэтэй харьцуулж байж бид үнэхээр нэг баримжаа харагдахаар ийм байгаа. Ийм учраас анхны энэ хэлэлцэх эсэх дээр нь дэмжээд хэлэлцээд явах үед нь тодорхой заалтууд дээр өөрчлөх ийм санал байна. 


Х.Жекей: - Гишүүд ойлгомжтой шүү дээ. Одоо хэлэлцэх эсэхээ ярьчихна. Тэгээд анхны хэлэлцүүлгээр саяны саналууд ороод явна гэсэн үг шүү дээ. Ч.Сайханбилэг гишүүнийг урьж байна. 


Ч.Сайханбилэг: - Баярлалаа. Тэгээд энэ ажил хийгдэх гэж их удаан хүлээгдсэн юм. Хуучин бас удаад байдаг нь үнэхээр засаг дээрээ нэгдсэн нэг ойлголттой болж чадахгүй. Бидэнд нөгөө олон хуудастай паспорт нь хэрэгтэй юу, эсвэл ийм чипүүдтэй үнэмлэх карт хэрэгтэй юу гэдэг дээр бас үнэхээр нэг мөр олж чадахгүй бас их хугацаа алдсан. Засгийн газрын хуралдаанаар энэ чинь гурван ч удаа ороод яг энэ асуудлаас болоод хугацаа алдаад байсан ийм талууд байгаа. Энэ асуудлыг хурдан шийдвэрлэх үнэхээр бодит шаардлага байгаа юм. Бид одоо энэ Эх орны хишиг сангийн хууль, Эрдэнийн хувийн хууль гээд хэлэлцээд байгаа. Энэ дагуу ажлаа зохион байгуулахад бид энэ доороо бүртгэлийнхээ тогтолцоог цэгцлэхгүй, хаягжилтынхаа тогтолцоог цэгцлэхгүй бол ерөөсөө энэ том зорилтууд өөрөө ямар ч бүтэх магадлал байхгүй болох юм. 


Тэгээд зөндөө олон ач холбогдлууд бий л дээ. Тэгээд байнга ярьсаар байгаад тэр юу гэдэг юм нийгмийн даатгалын дугаартай болно. Иргэд бүртгэлтэй болно. Тэртээ тэргүй ярьдаг 10, 20 ач холбогдлын талаар би ярихгүй байгаа юм. Зүгээр хамгийн сүүлд л бий болж байгаа юм. Тэгээд нэг талаараа Их Хурал нэг байдлаараа юмаа шийдэх гээд байдаг, нөгөө талаараа яг энэ шийдвэрийг нь амьдрал дээр бодитой хэрэгжүүлэх юмыгаа бас эсэргүүцэлгүй гаргачих нь зүйтэй байхаа. Тийм учраас энийг дэмжиж байгаа. 


Ер нь бол энэ улсын, төрийн нууцын тухай хууль дээр яг хоёр үндсэн зүйл нь орсон байдаг юм. Юу гэхээр манай хүн амын бүртгэл мэдээллийн үндсэн сан маань төрийн маш нууц мэдээлэлд ангилагддаг. Дээрээс нь энэ орон зайн мэдээллийн систем дээр орох энэ километрын нарийвчлалтай энэ газрын зургууд өөрөө бас төрийн нууцад орж явдаг. Энэ ажлууд дээрээ бусад улсуудын жишиг ч гэсэн тийм. Засгийн газар нь өөрөө хязгаарлагдмал хүрээнд шууд хүмүүстэй гэрээ байгуулах замаар ажил нь явдаг. Энэ хоёр төсөл дээр энэ 6 төслийн 2 нь ингэж явахаас өөр арга байхгүй. Бусад 4 төсөл дээр нь үнэхээр сонгон шалгаруулалтынхаа зарчмаар ажлаа зохион байгуулаад явах нь зүйтэй гэж үзэж байгаа юм. Тэгээд энэ дагуу ч гэсэн манай гишүүд хандаад явчихад гайгүй байхаа. 


Ер нь зүгээр яг тэр техник, эдийн засгийн үзүүлэлт, төсөв мөнгө дээр яригдаад байгаа юм. Энэ өөрөө маш хөдөлгөөнтэй зүйл л дээ. Одоо өнөөдөр олон улсын жишгээр энэ ухаалаг картууд 15 евро хүртэл үнэтэй байгаа юм. Тухайн улс өөрөө хэр зэрэг нууцлал, хэр зэрэг олон материал, мэдээ мэдээлэл тийшээгээ оруулж байна гэдгээсээ ялгаатай. Одоо зүгээр нэг банкны чиптэй карттай харьцуулахад энэ чинь шал өөр шүү дээ. Энэ чинь зөвхөн чипээсээ гадна дахиад хүмүүсийн биометрик мэдээллүүд нь бүгд ордог. Хүний хоёр хурууны мэдээлэл оруулна нэг үнэ гарна, дөрвөн хурууны мэдээлэл оруулна нэг үнэ, хоёр гарын 10 хуруу орвол бас нэг өөр үнэ гарна. Дээрээс нь хүний нүдний цөцгий гэж ярьдаг. Энэ нүдний торлог энэ бүх юмнуудын мэдээлэл ороход бас үнэ нь өөрөө гарна. Тийм учраас энэ бүх зүйл рүү Их Хурал ороод, энэ мэдээлэл дотор нь ямар юм байх юм гээд яг Засгийн газрын ажлыг. Би түрүүн Р.Гончигдорж гишүүний горимын саналтай санал нэгдээд байгаа юм л даа. Энийг өнөөдөр эхний хэлэлцүүлэг гээд энд Их Хурал дээрээ яриад үнэ мөнгө нь тэд байх ёстой гэж ярих нь өөрөө Их Хурлын хувьд яг Засгийн газрын ажлыг шүүрч авч хийж байгаа их утгагүй юм руугаа орох юм. Ерөнхий чигийг нь тогтоогоод ийм нөхцөлөөр хий, ийм ийм үзүүлэлт хангаж байх ёстой гэдэг үндсэн чигийг нь тогтоогоод засаг өөрөө энийгээ хийгээд, тэртээ тэргүй засаг өөрөө хариуцлагаа үүрээд ингээд явах ёстой. Тэрүүгээр нь явахгүй бол одоо энэ рүү бүр ингээд тэр сонгон шалгаруулалтынх нь үзүүлэлтүүдийг Их Хурлаас тогтоогоод эхлэх юм бол өөрөө утгагүй. 


Ер нь энэтэй холбогдуулаад нэг зүйл хэлэхэд энэ асуудлыг уг нь 47 дугаар тогтоол дотор оруулаад хамт өгье гэхээр зөвхөн зам, дэд бүтэц явна. Зам барилга явна гэдэг зүйлээр хязгаарласан. Одоо сая тэгээд дахиж нэмэлт, өөрчлөлт хийх үед нь хамт оруулаачээ гээд тэгэхээр одоо энэ ороод ирэх юм бол дагаад баахан юмнууд ингээд тэр хавсралт дээр нь нэмэгдээд орчихно гэдэг ийм болгоомжлолыг Засгийн газар хэлээд байсан байхгүй юу. Тэгээд ингээд тусдаа орж ирж байгаа. 


Ер нь бол Их Хурал дээр ингэж ийм асуудлыг ярилгүй, Засгийн газар өөрөө шийдэж бай. Их Хурал өөрөө төсөв ярих үедээ энэ асуудлуудаа нэг мөр шийдээд явдаг болох юм бол маш зөв байгаа юм л даа. Тэгээд ингээд ганцаараа ингэж орж ирэхээр нэг их хүмүүс хардлага яагаад. Тэгээд хардлага нь олон хүмүүс яриад байхаар сүүлдээ тэр нь үнэн юм шиг болж ойлгогдоод явчихвий гэдгээс л санаа зовоод байгаа юм. 


Зүгээр энд их олон хүмүүс яриад, манай хэвлэл мэдээллийнхэн сууж байгаа учраас буруу ойлголт хүмүүст очихвий. 6 еврогийн үнэтэй иргэний үнэмлэхийг хүмүүсээс мөнгө авч тараах гэж байгаа асуудал бол энд байхгүй шүү дээ. Энийг төрөөс хүмүүстээ үнэгүй иргэний үнэмлэх олгохоор энэ бүх концепци явж байгаа юм. Ямар нэгэн байдлаар хүнээс мөнгө авах. Яагаад гэхээр бид ямар ч хэрэглээ байхгүй зүгээр нэг пластик карт 90-ээд оны сүүлээр тараасан. Одоо энийгээ олон улсын жишээгээр явсан нэг хэрэглээтэй, үйлчилгээ оруулж болдог нэг ийм зүйлийг хүмүүстээ үнэгүйгээр өгье. Дээрээс нь тэр эх орны хишиг, эрдэнийн хувь гэдгээрээ эхнийхээ ажлуудтайгаа хамт ингээд энэ бүртгэлийнхээ ажлыг хийгээд явчих юм бол хүмүүс ч маш идэвхтэй оролцоно. Хуучин хэдэн жилээр сунжраад байдаг байсан. Тэр юмнууд алга болоод хоёр гуравхан жилийн дотор үнэхээр энэ бүх Монгол Улсын иргэд энэ өөрөө гар дээрээ үнэмлэхээ аваад Монгол Улс төрийн өөрийн гэсэн ой санамж бүртгэлтэй болоод явчих нөхцөл нь бүрдэх юм. 


Бид ярихаар капиталын нууц гээд ухаантай юмнууд яриад байдаг. Яг энийгээ хийх болохоор зэрэг ингээд ийм жижигхэн зохион байгуулалтын, засаг дээр илүү ярих юмнуудыг ярьж байгаад энэ асуудлынхаа ач холбогдлыг нь бүдгэрүүлчихвий гэсэн ийм болгоомжлол байгаа юм. Тэгээд энэ утгаар нь хэлэлцээд явах нь зүйтэй гэсэн ийм саналтай байгаа юм. 


Зүгээр Ц.Цэнгэл гишүүн түрүүн ярьж байсан. Давхцаж, одоо юу гэдэг юм шилэн кабель гарсан юм нь дээр зэрэгцүүлж шилэн кабель барих асуудал огт байхгүй шүү дээ. Энэ чинь ерөөсөө яг бүртгэлийн тогтолцоо гэдэг утгаараа дор хаяж 1700-аас 1800 сайт буюу газар дээр энэ сүлжээ өөрөө очиж байж, 21 аймаг дээр энэ бүртгэлийн энэ иргэний үнэмлэх хэвлэдэг машин нь очиж байж ингээд нэлээн тийм том цар хүрээтэй ажил хийгдэх юм. Тэгээд тэр бүх газруудыгаа эргэж энэ нэгдсэн бүртгэлийнхээ сантай холбодог ийм нэлээн нарийн. Нэг үгээр хэлбэл төв зам нь, хурдны зам нь яваад очсон. Одоо нөгөө гудамжууд дотор явдаг нарийнхан жижигхэн жижигхэн замуудаа хийхгүй бол нөгөө том зам чинь өөрөө дээгүүр нь машин явахгүй байгаа байхгүй юу. Би нөгөө хүмүүст ойлгогдох хэлээр нь ярьж байгаа юм. Тэгэнгүүт ингээд эргээд тийм дэд бүтэц байгуулна гээд ярьчихаар манайхан давхцаж дахиж нэг юм татах гэж байгаа юм шиг ингэж буруу ойлгоод байх шиг байгаа юм. Тийм ямар нэгэн давхцлын хөрөнгө оруулалт энэ дотор ерөөсөө байхгүй байгаа гэдгийг гишүүд маань бас зөвөөр ойлгоосой гэж ингэж хүсэж байгаа юм. Баярлалаа. 


Х.Жекей: - Баярлалаа. Ж.Батсуурь гишүүн. Дараа нь С.Бямбацогт гишүүн. Нэр авсан шүү дээ. Одоо дахиад.. Түрүүн нэр авсан. 


Ж.Батсуурь: - Баярлалаа. Тэгэхээр үнэхээр нэг талаас нь аваад үзэхэд зайлшгүй шаардлагатай бас энэ систем бүртгэл паспортын хяналтын нэгдсэн сүлжээ байгуулж, энийг хянах зайлшгүй шаардлага байгаа нь нэг талаасаа үнэн л дээ. Гэхдээ энэ бол бас энэ төсвийн задаргаа, энэ хөрөнгийн хэмжээ, тэгээд нэг талаасаа энэ 6 төслөө яг нэг юмаа хоёр гурав нэрлээд тэгээд эцэст нь ганцхан юм хийж аргалах ийм нөхцөл байдал ажиглагдаж байна. Түүнээс гадна одоо болтол одоо Үндэсний дата төв байгуулна л гэж байна. Энэ Улсын бүртгэлийн ерөнхий газрын мэдээллийн цахим сан, паспорт хяналтын нэгдсэн сүлжээ байгуулна гээд. Энэ чинь ер нь бол байж л байгаа зүйл шүү дээ. 


Тэрийг гэхдээ орчин үежүүлж, өөрөөр хэлбэл сайжруулах шаардлага байгаа нь нэг талаасаа үнэн. Нөгөө талаасаа бол энэ паспорт бүртгэл хяналтын систем чинь өөрөө тэнд ажиллаж байгаа хүмүүсийн хариуцлагажуулахгүйгээр ерөөсөө үнэнч шударга, зөв болно гэж байхгүй шүү дээ. Манай Их Хурлын гишүүд дотор ярьж байсан. Манай хүүхдийн паспортыг байхгүй үгүй хийгээд хаячихсан. Өөр хүнд аваачаад регистер, нэр овгийг нь өөр хүнд паспорт аваад өгчихсөн гээд. Өөрийнхөө нэг овог, регистрээр гадагш дотогш нь орж гарч болохгүй байгаа хүмүүст дахиад л хэн нэгнийхийг сангаас шүүрдээд л нөгөө та нарын яриад байгаа ёстой маш нууц тендер зарлаж болохгүй гээд яриад байгаа сүртэй юм чинь тэнд ашиглаж байгаа хүмүүс нь аваад л. Нэг хүн бол нэлээн олон нэр овог, олон паспорттай амьдардаг. Нэг хэсэг нь паспорт регистрээ луйвардуулчихсан. Хичнээн шүүрдээд яагаад ч гарч ирэхгүй тэгээд эцэст нь ажилтнууд нь гуйгаад өөр регистр өгчихье тэгээд одоо таны хүүхдийг паспорттой болгож өгье гээд нэг хэсэг нь. 


Тийм учраас энийг хойшлуулж, ийм их хөрөнгө зардал зарцуулах шаардлагагүй нэгдүгээрт. Хоёрдугаарт, энэний төсвийг нь нарийн болгох шаардлагатай байна. Дараагийн дугаарт зүгээр энэ өөрийн хөрөнгөөр гээд л 31.0 тэрбумыг зараад хийчих шууд дараа нөхөн төлөгдөх нөхцөлөөр хийчих компани байна гээд байна. Бид түрүүн олон зам, олон эрчим хүчний шугам энэ тэрийг зарлаад ерөөсөө олдохгүй байна. Тийм дараа төлөгдөх нөхцөлтэйгөөр юм хийх газар олдохгүй байна, хөрөнгө оруулалт хийх газар олдохгүй байна гээд. Тэгээд нөхцөлийг нь зөөлрүүлээд дөнгөж саяхан одоо төсвөөс мөнгийг нь төлөгдөхөөр нөхцөлийг нь зөөлрүүлээд явсан. Гэтэл энийг болохоор юу юугүй одоо бүр хийнэ гээд гэрээ байгуулчихсан Хийснийхээ дараагаар юу гэдэг юм 3, 4 жилийн дараа авна гээд ярьж байгаа энэ нь өөрөө бас тийм бас шударга бус байгаа байдлыг харуулж байна. Энэ төсвийг нь нарийн тооцоо судалгаатай болгохгүй бол. 


Тэгээд л юм л бол бүртгэлийн ерөнхий газрын мэдээллийн цахим сан л гэнэ. Тэр мэдээллүүд чинь байж л байгаа. Одоо хийгээд явж байгаа. Энэний төлөө төр хөрөнгө зарж байгаа. Тэнд олон хүмүүс цалин авч байгаа. Энэний төлөө ажиллаж байгаа. Ийм л байгууллага шүү дээ. Тэгээд цоо шинэ юмыг эхлүүлэх гээд байгаа юм шиг бүгдийг нь баахан хөрөнгө тавьчихаад. Тэгээд ийм хэмжээгээр их хэмжээний хөрөнгө зарах боломж өнөөдөр Монголын эдийн засаг зөвшөөрч чадахгүй байгаа шүү дээ. Хэдийгээр дараа төлөгдөх нөхцөлтэй гэж байгаа боловч бид хэзээ нэгэн цагт. Хэзээ нэгэн цагт юу байхав ойрын үед хоёр, гурван жилийн дараа төлөх л. Тэгж байтал дахиад л нэг тогтоол орж ирээд л нөхөн төлөгдөхөө болихгүй бол болохгүй нь. Нөгөө компани чинь хийж чадахаа больчихлоо гэж байна гээд л нэг өдөр орж ирээд биднийг загнаж байгаад л тэгээд одоо энэ жил төсвөөс төлөхгүй бол болохгүй нь гээд л хийж дуусахаас нь өмнө дахиад л дараагийн юм ороод ирнэ шүү дээ. 


Тийм учраас энийг жаахан бодож үзэхгүй бол энэ татвар төлөгчдөө ч бодъё. Ард түмнээ бодъё. Түүнээс одоо тийм ч чухал, ийм гоё гоё нэр өгөөд л. Ухаалаг үнэмлэх энэ тэр гээд л. Тэгээд түрүүчийнх нь байгаа үнэмлэхүүд нь ухаангүй байсан юм шиг. 90-ээд оны сүүлээр ч гэсэн аягүй ухаалаг үнэмлэх гээд л нэг хатуу юм яагаад л. Тэгээд одоо болохоор тэмдэглэж ч болохгүй байна. Тэгж ч болохгүй байна. Дахиад л ухаалаг болгоё гээд л. Яах вэ тэр гадаадын орчуулга нь яаж орчуулахаараа ийм болдог юм. Хүн бол ойлгохгүй шүү дээ. Түрүүчийн ард түмэн ухаангүй байсан юм шиг. Өнөөдөр болохоороо нэг ухаалаг гээд тэгэхээр л эд нар дэмжчих байх гэж бодож байгаа байх. Тэгээд энийг бол хэлэлцэх шаардлагагүй. Засгийн газар өөрөө энэ хариуцаж байгаа ажлаа, энэ агентлагуудынхаа ажлыг боловсронгуй болгох, хөрөнгө оруулах шаардлага байдаг юм бол үүнийгээ төсөв хэлэлцдэг журмаар нь хэлэлцээд, тэгээд зарим шийдэх юмыг төсөвтөө тусгаад шийдээд явна биз. Нэг их айхтар олон төсөл гээд л ингээд энийг ингэж хэлэлцэх шаардлагагүй. 


Ц.Цэнгэл: - Горимын санал тавъя дарга аа. Одоо ер нь хүмүүс бол ойлгомжтой боллоо шүү дээ. Саналаа шууд хураачихвал яасан юм бэ? 


Х.Жекей: - Р.Гончигдорж гишүүн бас горимын санал хэлэх гээд байна уу? Энэ горимын саналаар санал хураачихья. Одоо нэр өгсөн байна шүү дээ. 10-аад гишүүн байна. Тэгээд дээр нь бас нэмж байна. Тэгэхээр ингэмээр байна. Горимын саналаар одоо хураана. Шууд санал хураагаад тэгээд хэлэлцэх асуудлаа шийдчихье. 


Ц.Цэнгэл гишүүний горимын саналаар үг хэлэхгүйгээр шууд хэлэлцэх асуудлаа шийдчихье гэж байгаа гишүүд. Дэмжиж байгаа гишүүд гараа өргөнө үү. 


33-аас 19. Горимын санал дэмжигдлээ. 


Тийм учраас үг хэлэх гишүүд одоо горимын саналаар явчихмаар байна. Тэгээд одоо санал хураая. Дараа тэр нь хэлэлцэх эсэх гээд зөндөө ярих боломж гарна. 


Р.Гончигдорж: - Хэлэлцэх эсэх асуудлын дараачаар юу хийгдэх ёстой вэ гэдэг дээр санал хэлмээр байна шүү дээ. 


Х.Жекей: - Анхны хэлэлцүүлгээр одоо тэртээ тэргүй ажлын хэсэг сая одоо үндсэндээ хүмүүсийн асуултаас хариулт авлаа. Асуулт бас нэлээн тодорхой гарлаа. Анхны хэлэлцүүлгээр тэртээ тэргүй одоо тэр саналаа гаргадаг шүү дээ. Тэрүүгээрээ гаргаад явчихъя. 


Ингээд санал хураалт явуулъя. Өөрийн хөрөнгөөр гүйцэтгэн дараа төлөгдөх нөхцөлтэйгөөр хэрэгжүүлэх хаягжилтын нэгдсэн тогтолцоо иргэний ухаалаг үнэмлэх төслийн тухай тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураая. Санал нэгтэй гишүүд саналаа өгнө үү. Гар өргөж. Ингээд санал хурааж байна. 


31-ээс 14. 


Х.Жекей: - Өнөөдрийн нэгдсэн хуралдаанд Байнгын хорооны санал, дүгнэлтийг илтгэх гишүүний Д.Зоригт гишүүн танилцуулъя. Өнөөдрийн хуралдааны ажиллагаа дууссан тул хаасныг мэдэгдье. Тэгээд Эдийн засаг, Төсөв үргэлжлэн хуралдах юм байна. За баярлалаа. 


Хуралдаан 11 цаг 45 минутад өндөрлөв.
Соронзон хальснаас буулгасан:

